2 REYES

Jawen unanmati janchaki

Na una miyui betsa bekex betsadan, jaska Israelin enabun chakabuwakin
jeneama pikukubainibu inun eskadabesbun pepawanibukidi 10 xukuabu
nortekidia inun 2 xukuabu surkidia Diosun jatu yunua nawa Asiriabun ja 10bu
achixun jatu ichakawanibuki, ana jau jabu payamanunbunan.

Januxun Judén enabu unanuma pe jiweama chakabudiaibun jatun
chakabuwen taexun Diosun jatu yunua Babilonia anuabun jatu achitan
iyunibukiaki. Jadia 70 afo kaitian jatun mai pakea anu Diosun ana jatu
chintunmanikiaki.

Ja jabu ikidan, Israelin xenipabu ichapadan, Judan enabu besti inibukiaki.

Na una miyui kenenibu 1 Reyesbe chichia betsa kenenibuki, ja afio 500 Cristo
judiamatianan.

Ocozias jaskatan mawanikiaki, na janchadan

1 1 Ahab ma mawaimaken jawen bake Ocozias xanen ibuaya Moab

nawabu Israelin enabuki sinataibun 2 janua xaba betsatian Samaria anu
Ocozias jawen jiwe jawendua anu manaundi tapa betsa anua janu niwe jikiti
xui uinbaunti anu tsaua jawa shinanma kauani main tin iki chakamana
chakayama isin tenei dakaxun jancha bunikabu jatu kena beabu jatu
yunukin: “Ecrén anuxun jatun mekenika yushibu Baal-zebub en chakamana
en isin teneai en xuxaimenkain, ea yukaxuntankanwen”, jatu wa buaibun,
3jabiatiandi Jehovan nai tsuman Tisbé anu jiwemis Elias yuikin: “Samaria
anua jancha bunikabu xanen ibujaida Ocoziasin ma jatu yunua bekanikiki.
Jatuki nukutanwen. Jatuki nukutan jatu yukatanwen: ¢Israelin enabu
mekenika Dios jayamamen, ja mae Ecrén anu nawabun yushibu Baal-zebub
anu man yuka ixuin kaidan? 4Man jaskabiakidanaya Jehovan ea yuikin:
Eska Ocoziaskidi yuikiki: Ja min dakati anua min isin teneaidan, jabianua
ana beniama min mawaii, mia waikiki’, akin ea yuixuntanwen”, aka

jaska Jehovan nai tsuman yunua Elias ka jatuki nukuxun jaska
Jehovan yuixu jatu yuia 5jawen jancha ninkatan jatun xanen ibu anu
jawaida chintunbain ja bebun mapuabu Ocoziasin jatu yukakin:

2 Reyes 1 368

—cJaskatan man jawaida chintunkidanai?— jatu wa

6jabun kemakin yuikin:

—Nun kai bebun juni betsa nukuki nukuxun nuku yuikin: “Jadixun
xanen ibun matu yunuxu anu ana chintundibainkanwen. Jaska Jehovan
ea yuixu matun xanen ibu yuiditankanwen: ‘Israelin enabu mekenika
Dios jayamawen taexun Ecrén anu nawabun yushibu Baal-zebub anu
jau min tsumabun mia yukaxununbun min jatu yunuxuwen taea min
dakati anua beniama min mawaii’, akin Jehovan eska yuikiki”, akin nuku
yuiawen taea nun chintunxuki— akabu

7xanen ibujaida Ocoziasin jatu yukakin:

—Ja juni taxnikidan matuki nukuxun jaska jancha matu yuixudan,
¢jaskada ixumen?— jatu wa

8jabun kemakin yuikin:

—Ja juninan, chaxuwan bichi tadi inun bichi nanexeketi sawea nun
uinxuki— akabu

xanen ibu Ocoziasin unankin jatu yuikin:

—Jadan, Tisbé anu jiwemis Elias matuki nukuxuki— jatu watan %janua
Elfas uinkanxu anu jau butanunbun Capitan betsabe 50 detenamenikabu
yunua bui mati janu Elias tsaua anu kemaxun Capitdnen yuikin:

—Diosun juniin, xanen ibujaidatun mia kenaikiki. Bututan xanen ibu
anu ebe kayuwe— aka

10Eliasin kemakin yuikin:

—En Diosun jancha yuixunikadan, na jabiatian man uiaiin. Nai anua
chi jede ji ibidan matu kuakin yamawaikiki— akaya

jawaida nai anua jatuki chi jede ji ibidan jatu kuakin yamawaya

11jatu jaska waxu juni betsan uinbain xanen ibu Ocozias banabima jau
jabundi itanunbun Capitdn betsadi 50 detenamenikabube xanen ibun jatu
yunudia bui kemaxun Capitanen yuikin:

—Diosun juniin, xanen ibujaidatun mia kenaikiki. Manama jawaida
bututan ebe kayuwe— aka

12E]fasin kemakin yuikin:

—En Diosun jancha yuixunikadan, na jabiatian man uiaiin. Nai anua
chi jede ji ibidan matu kuakin yamawaikiki— akaya

jawaida nai anua jatuki chi jede ji ibidan jatu kuakin yamawadiaya

13jatu jaska waxu juni betsan ana uinbain xanen ibu banabima jau
jabundi itanunbun Capitdn betsa 50 detenamenikabube xanen ibun jatu
yunudia bui ja mati anu kema jawa yuiama jawen 50 detenamenikabu
jatu bashitan Elfas tsaua anu mapekekain ja bebun danti ixun ea akin:

—Diosun juniin, nukuwen nuiwe. En jiwea inun na min 50 tsumabu jiwea
shinain nukuwen nuiwe. 14 Jabu dukun nai anua chi jede ji ibidanaiwen
Capitan dabe jatun detenamenikabube menui yamakanxuwen taexun min
medabewati en mia ea akaii, jau min nukudi jaska wayamanunan— aka

369 2 Reyes 1, 2

15januxun Jehovén nai tsuma kushipatun Elias yunukin:

—Dateama jabe kaxun uintanwen— aka

Elias benitan Capitdnbe butukaini xanen ibujaida Ocozias uin kaxun
16 yuikin:

—Jehovan eska mia yuikiki. Ecrén anu nawabun yushibu Baal-zebub
anu jau mia yukaxuntanunbun jabun min jancha yuinikabu min jatu
yunukin Israelin enabu mekenika Dios tsuan mia yukaxuntidumaken min
jaska shinanshinawen taea min dakati anua ana beniama chanima min
mawaii— atan Elfas kaken

17jaska Jehovan Elias yuimashina keskai Ocozias mawanikiaki.
Jaskaitian Judan enabu yunui Josafatin juni bake Joram xanen ibui 2
afio jatu ixuanyan janua ja Ocozias jawa juni bake jayamaken Ocozias
xantukun jawen betsa Joram Israelin enabun xanen ibujaidai taenikiaki.

18Tsraelin enabu xanen ibujaidabu ikubainaikidi una betsa medan
jatuki kenemisbu jawen daya betsa betsapa Ocozias jiwexun akubainikidi
jakidi kenenibu jayaki.

Mawama jawen yuda jidabiya Jehovan Elias
nai anu aininikiaki, na janchadan

2 1Niwe kushipajaida shubi shubi imakin nai anu Jehovén Elias

ainibainxanai kemaya Guilgal anua Elias inun Eliseo kainkainkin
2Elfasin Eliseo yuikin:

—Betel anu Jehovéan ea jadi yunuaiwen taea na jabianu
bashikuyuwe— aka

jakia Eliseon kemakin yuikin:

—Jehova jiwea inun min jiweawen taexun en mia yubaii. Mimesti min
kai en mia jeneamaki— aka

janua ja dabe Betel anu buaibun 3janua Betel anua Diosun jancha
yuixunikabu betsabu jiweabu kainbaini Eliseoki nukuxun yuikin:

—Jehovan min juni yusinan mia ikis mebiainan, ¢smin ma
unain?— akabu

jatu kemakin yuikin:

—Jaa. Ma jabiaska en unaiin. Jakia matunan, jawa jatu
yuiyamakanwen— jatu wa

4januxun Elfasin Eliseo ana yuikin:

—Jericé anu Jehovan ea jadi yunuaiwen taea na jabianu
bashikuyuwe— aka

jawa ninkama Eliseon kemakin ana yuikin:

—Jehova jiwea inun min jiweawen taexun en mia yubaii. Mimesti min
kai en mia jeneamaki— atan Jeric6 anu ja dabe ana buaibun

5janua Jericé anua Diosun jancha yuixunikabu betsabu jiweabu
kainbaini Eliseoki nukuxun yuikin:

Las Escrituras en Kashinawa del Pert; 1a ed. © 2016, Wycliffe Bible Translators, Inc.



2 Reyes 2 370

—Jehovan min juni yusinan mia ikis mebiainan, ¢min ma
unain?— akabu

Eliseon jatu kemakin yuikin:

—Jaa. Ma jabiaska en unaiin. Jakia matunan, jawa jatu
yuiyamakanwen— jatu wa

6januxun Elfasin Eliseo ana yuikin:

—Jene Jordan anu ukedi Jehovan jaudi ea yunuaiwen taea na jabianu
bashikuyuwe— aka

jakia Eliseon ana kemakin yuikin:

—Jehovd jiwea inun min jiweawen taexun en mia yubaii. Mimesti min
kai en mia jeneamaki— aka

janua ja dabe Jene Jordan anu buaibun 750 Diosun jancha
yuixunikabun jatu chibain jatu ichun buaibun ja dabe jabu bebun
benanta mapuxun uiainbun Jene Jordén kexa anu Elias inun Eliseo nitan
8januxun jawen yabukuti Eliasin pekatan sebikin chaipa watan jawen
jene bekusha, jene dami jamebi tuax iki niti iken ja dabe mai tsusin anu
pukebaini 9kexa betsaudi kapukexun Eliasin Eliseo yuikin:

—En mia jenebaindiama jaska min bechipaiai en mia axuntidu ea
yukawe— aka

Eliseon kemakin:

—Jehovan mia medabewakin jawen yushin kushipa mia
achimakubainmis keska jabias kushipa dabeki jau ea inankubainxanun
jaska en mia ea akaii— aka

10Eliasin shinantan yuikin:

—Jawama ea yukama itimaska min ea yukaii. En mia jenebainai min
ea uianyan jaska min yukaxu Jehovan mia medabewakin dabeki keska
mia amakubainxanikiki. Jakia en mia jenebainai min uianmaken jaska
min ea yukaxu Jehovan mia inanma ixanikiki— aka

11bai tanabaini jabe jancha dabekubainaibun jawaida jawen
tadanbainti chi inun caballo dabeya chiya taxnibidankin jatu
paxkadabebaini niwe kushipa shubi shubi ibainkin Elias nai anu
ainibainaya 12jaskakainai Eliseon uinkin jui kushipawen kenakin:

—Epaan, epaan, Israelin enabu mekenika caballon tadanbainti inun
jawen katsaubaunti caballo detenamenikabu ichapabu en uiaiin— atan

janua Elias jaska kainima ana chintunkidanai uianma inikiaki.

Elias keskadiai Diosun jancha yuixunika kushipa
Eliseo idiakunkainikiaki, na janchadan

Eliseon Elias ana uintidumawen taea nuijaidakin jawen tadi ushnikin
namakis dis atan 13januxun Elfasin yabukuti manaundi inakainkin tin
abaina bitan tsumabaini Jene Jordan anu chintunkidan jene kexa nixun
14ja kushipa jayawen Eliasin yabukutiwen jene bekushtan jamebi yuka

371 2 Reyes 2, 4

ikin yuikin: “Eliasin mekenika Dios Jehovadan, ;janimen?” ikaya jene
dami jamebi tuax iki niti iken Eliseo ana pukebainaya 15kexa betsaudi
Diosun jancha yuixunikabu Jeric6 anu jiweabu jaska jene tuax atan
pukebidani Eliseo juai uinkin yuikin: “jUinkanwen! Elfasin yushin Eliseo
mamaki ma butuaki”, iake iaketan

jaki nukunun ika bui Eliseo bebun main di iki beutan 16 jabu Diosun
jancha yuixunika betsan yuikin:

—iUinwen! Min dayadu nukubudan, 50 juni kushipabu nun jayaki.
Jehovan Yushinen Elias ainibiabainkin mati betsa anu jenebaina
kasmai, paxku napaku anu pakebainamenkain. Min juni yusinan jau
benatanunbun ¢betsabu jatu yunupa?— akabu

jakia Eliseon jatu yuikin:

—Jaskamajaidaki. Jatu yunuyamakanwen— jatu wa

17jaska jatu yuibia jawa ninkama jawenchains yukakubainkin
bikawabu atimas jatun jancha ana ninkakatsi ikama jatu yunukin:

—Peki. Jamen jaskatanun ika man ikanimenkain, jatu yunukanwen—
jatu wa 50 junibu jatu yunuabu buxun Eliasin yuda bechinun ika xaba
dabe inun besti benabiabaunabu jawa bechiabuma 18 Jeric6 anu Eliseo
bashikushina anu chintunbidani jaki nukuabu Eliseon jatu yuikin:

—Eanan, ¢bebunkidi en matu yuiama ishianmen? man
buyamanunbunan— jatu wanikiaki.

Jeric6 maewan anu unpax chakabu chacha jabai Eliseon
jatu pewakin jatu jawama waxunikiaki, na janchadan

19 Jeric6 anu jiweabun Eliseo yuikin:

—Jaska na mae anu nun jiwea min uiainan, jiwea peki. Jaskabia nukun
unpax chacha jabai chakabuki. Unpax chakabuwen taea nukun yunu
benebiai jawen bimi mawaida ismaki, mai chakabuwen taeadan. ¢Jaska
watan min nuku medabewatidumen?— akabu,

20Eliseon jatu kemakin yuikin:

—Kencha benaki sau mata ea bexunkanwen— jatu wa, bexun inanbu
21unpax chacha anu kaxun Eliseon sau ja unpax medan di akin yuikin:

—Eska Jehovén yuikiki: “Ana matu tenanma inun matun bai anu
jau yunu bimi ana chakabuyamaxanun matun unpax pewakin en matu
jawama waxunxuki”, akin Jehovan matu axunxuki— jatu wa

22jaska Eliseon jatu yuima keska Jericé anua jatun unpax pejaida
ikunkainikiaki.

Tkt

Sunem anu ainbu jiwea Eliseon medabewanikiaki, na janchadan

8Eliseo jawenchains mae tibi anu katan katanmis xaba betsatian
mae betsa Sunem anu dainbainaya jau jatubetan piyunun ainbu

pepa enaya mabuyatun kena chakayamamiswen taexun Eliseon jatubetan
pibainimaxun chipu jawenchains jawen mae dainbainkin jawen jiwe anu
jikixun jatubetan pikubainmiswen 9taexun ainbun jawen bene yuikin:

—Baa, ea ninkawe. Ja juni jawenchains jukidan jukidani nukuki
bamisdan, Diosun jancha yuixunika medibiki. En unaiin. 10 Nukun
jiwe sapa xeni mamaki jawen dintu betsa jawena waxunanwen.

Dintu waxuntan jawen dakati inun, jawen tapu inun, jawen tsauti
inun, jawen bin nun pewaxuntiduki. Janu nukuki ana bai jua janu
uxakunkaintiduki— aka jawen ainin jancha chibankin jaska yuia
jau axununbun jawen benen jawen dayadubu jatu yunua jawaida
axunshinabun

11betsatian jua janu uxakin Eliseon 12 jawen medabewanika Guehazi
yuikin:

—Ja ainbu ea yuixuntanwen— aka

kenaxuntana Eliseo bebun niken jawen medabewanika yunukin:

13 —Nukuwen nuikin nuku duajaidawamis nun jawa axunkin
medabewatidumenkain, yukawe, medabewai Samaria xanen ibujaidabe
jakidi nun janchaxuntidu inun detenamenikabu xanen ibube jakidi nun
janchaxuntidumenkainan— aka

jabias jancha Eliseon jawen medabewanikan ainbu yuixuna ainbun
kemakin yuikin:

—Nenu enabube jiwea en jawa jatube chakabumaki— abaini kaya

14Eliseon jawen medabewanika ana yukakin:

—Ja ainbu jaskakenkain, ¢nun jawa axuntidumen?— aka

jawen medabewanika Guehazin kemakin yuikin:

—En unanmaki. Jakia ja ainbu jawa bakeuma inun jawen bene ma
mestebuki— aka

15Eliseon ana yunukin:

—Ana kenatanwen— aka

kaxun kenatana ainbu jua beputi kexa niken 16 Eliseon ainbu yuikin:

—Na afio betsa juaiki na jabia uxeki juni bake kaintan min
ikuxanaii— akaya

datekin kemakin yuikin:

—En xanen ibuun, min Diosun juniwen taea eki padanayamawe, min
tsumakididan— aka

17jakia jaska Eliseon yuikin banabimabainima ma bake bima tuyaken
ano betsaki juni bake kainma 18xaba betsatian bai anuxun xekiwan trigo
tsekaibu anu ja bake ewai keyatapadiamabia jawen epa uin ka 19jadixun
bakeishtan jawen epa yuikin:

—ijAdii, adii! {En buxka en isinjaidaii!— ikai

januxun jawen epan jawen tsuma betsa yuikin:

—iJawen ewa anu ea iyuxuntanwen!— aka

20bakebainkin jawen ewa anu iyua jawen ewa xanchudamea tsaua isin
tenei pikujaidatan badi manananbi bakeishta mawaya 21 Diosun jancha
yuixunikatun dintu anu bakebain manaundi iyuxun jawen dakati anu
janatan kainkainkin jawen beputi bepubaini 22 datejaidakain jawen bene
kena jawaida jua yuikin:

—Diosun jancha yuixunika anu en jawaida kushikainkatsis
ikai jadatuda nukun dayadu betsabe asna kushipa ea yunuwe, en
jawaidakidankatsis ikaidan— aka

23jawen benen yukakin:

—¢Jaskakin ikis min uin kakatsis ikai, uxe benatian inun
juindukuntitian nun janu jabe ichamis ikis idiamabiakenan?— aka

kemakin yuikin:

—Ea jaska shinanxunyamawe— aka

24jaska shinain keska jawen benen yunua jawen tsauti dabe kabekanti
dabe kabekanxuna ainbu jaki katsaumea, jawen dayadu jachun kai
ainbun yunukin:

—Jau asna jawaida kushikainun kusha kusha akubainwen, jau niti
iyamanunan. En mia yuidiama niti imayamawe. En mia yunuaya besti
niti imaxanwen— aka

25asna kushikaini Mati Carmelo anu Diosun jancha yuixunika jiwea
anu kemaibun janua Eliseon chai beiaibu uinkin jawen medabewanika
Guehazi yuikin:

—iUinwen! Sunem anu jiwea ainbu juikiki. 26 Kushikain jaki nukuxun:
“:Min jaskadamen? ¢{Min bene inun min bakedan, jaskadamen?” akin
yukatanwen— aka

kushikain jaska yukabia yui pewama:

—En peki— abestibidani niti ikama 27mati anu mapekea Eliseoki
nukutan danti itan jawen bikedan dabe ikua, Guehazin mepamanun ikai
Eliseon nemakin:

—Jawen juinti nishmajaidaki. Jaskakidana ikimenkain, meyamawe.
Jaskaxu Jehovén ea yuidiamaki— aka

28 januxun ainbun Eliseo yuikin:

—Xanen ibuun, bakeyakatsi en mia yukama iniki. Jaska mia yukama
eki padanayamawe, iwanan, en mia yuiniki— aka

29jawen shinan unantan jawen medabewanika Guehazi Eliseon
yunukin yuikin:

—Jawaida petan kushikainkin en mestenti bibaini jawen jiwe anu
katanwen. Tsuadakida min nukua jabe janchakin yukayamabaintanwen.
Tsuanda mia yukai jabe janchakin kemayamawe. Jawen jiwe anu jikitan
jawen bake daka anu en mestenti jawen besu anu janatanwen— aka
Guehazi jawaidakaini kaya

30jakia ja bakeishtan ewan Eliseo yuikin:

—Jehovd jiwea inun min jiweawen taexun miauma nenua en kamaki,
iwanan, en mia yubaii. Ea ninkawe— aka

jaska wa ninkatan Eliseo ainbube kaya 31jaskaitian ja dukun bebuxun
Eliseon mestenti Guehazin bakeishtan besuki janabia jatun jiwea inanma
jawen bake jawa tukuamajaidaken chintunkaini Eliseoki nukuxun
Guehazin yuikin:

—Jaska min ea yunua en abiaxu jawen bake jawa tukui
besteanmajaidaki— aka

32Eliseodi manaundi jawen dintu anu mapeketan jawen dakatiki
bakeishta mawa meshan daka 33Eliseo bakeishta daka anu jikikain jawen
beputi beputan jau medabewanun Jehové dayuikin yukatan 34jabe ma
janchaxunwen taea ja daka anu jaki inai bakeishta mamaki beuxun
bakeishtan kexa inun jawen bedu inun jawen meken mekin xeyuakeakea
bakeishtan yuda xanai taeaya 35Eliseon chibututan benitan Jehovabe ana
janchai jawen dintu medan nikukui jenetan jawen dakati anu ana jaki
inai beutan bakeishta ikua dakaken jawaida bakeishta bestein 7ti ashkin
ashkin iki bepexeaya 36 Eliseon Guehazi kena, jawen dintu anu jikia
yuikin:

—Jawen ewa Sunem anua ea kenaxuntanwen— aka

Guehaz{ kainkaini kaxun jawen ewa kena dateyabi ka, Eliseo anu jikia
yuikin:

—Na ma ana jiweaki, min bakedan— aka

37ainbu benimajaidakin Eliseo anu danti ixun yuitan jawen bake itan
kainkainikiaki.

Kk dedekdedk
Siria nawa Naaman bichiki chamima teneai
Eliseon kaya wanikiaki, na janchadan

5 1Jabiatiandi Siria nawa xanen ibujaidatun jawen detenamenikabu

xanen ibu yununika jawen kena Naamén pejaida Jehovan
medabewakin Siria nawabu jaki sinataibu jawen detenamenikabubetan
Naamadnen jatu maemamakin keyuimawen taexun Siria xanen
ibujaidatun Naamén bechipaijaidaya isin betsa bichiki chamima
tenekubainikiaki.

2 Ao betsatian Siria nawabu yumetsui buxun Israelin enabu mai
pakea anuxun jatu mese mese watan jatun mabu inun ainbu chipash
yumetsubainkin iyuyamabu ja chipash Naamanen ainen dayadu esclava
wayama 3xaba betsatian ja Israelin enabu chipashan Naamanen ain
yuikin:

—En tsuma min benedan, Samaria anu kaxun Diosun jancha
yuixunika Eliseobe janchakin ea aka ja bichiki chamima xuxa watiduki—
aka ninkatan jawen bene jabias yuia ninkadiatan

4jawen xanen ibujaida anu Naaméan kaxun jabias jancha ja chipash
janchashinakidi banabimakin yuia 5Siria nawabu xanen ibujaidatun
kemakin yuikin:

—Peki. Ikis jatun xanen ibujaida en mia kenexunaii. En kene bui
katanwen, jau mia xuxawanunan— aka

kakin 30,000 plata pei jexe inun 6,000 oro pei jexe inun 10 jaya
besiti tadi pepa jawendua bui Samaria anu jawen tsumabube Naaman
kaxun 6jawen xanen ibun kene buma Israel xanen ibujaida inan bitan
dintu betsa anu kaxun kene bepenxun uinkin jawen jancha keneshina
yuikin: —En jancha uinkin jawen bichiki chamima jau min xuxawanun
en xanen ibu bexmas Naaman mianu en nichiaiin, min uinunan. Ea
xuxawaxunwen— akin

7keneshina Israelin enabu xanen ibujaidatun ja kene uin keyutan jawen
datekin jawen tadi ushnitan jawen anibu unanepabu jatu yuikin:

—Eadan, ¢en Dios keskamen? Jatun besti jiwea jatu inantan jatu
mebinmisken en jaska keskadi watidu shinankin ja xanen ibun jawen juni
betsa bichiki chamima en xuxawaxuntidu ea yunushinaki. Shinankin
uindakanwen. Nuku jaska wakin nuku unanti waikiki, nukuki ana
sinatakatsidan— jatu wa

8xanen ibun kene uintan datekin jawen tadi ushnishina chanibaunaibu
Diosun jancha yuixunika Eliseon ninkatan Israelin enabu xanen ibujaida
anu jau jancha bununbun: “¢Jaskakin min tadi min ushnishinamen?
Ja juni ea anu yunuwe, jau ea uinyununan. Jatun en Diosun jancha
yuixunika Israel anu en jiwea jau tapinyununan”, jatu wa buxun xanen
ibujaida yuiabu,

9ninkatan Eliseo anu Naaman yunua jawen tsumabu caballo
katsaumeabube jawen caballon tadanbaintiki mapua bui Naaman kai
Eliseon jiwe bebun niti ika niken 10ibubis kama jancha bunika Eliseon
yunua kaxun Naaman Eliseon jancha yuixunkin: “Jordan Jene anu ka
bututan 7ki nashi pukutantani chukitanwen. Min jaskaya min bichiki
chamima xuxai min yuda sakada iki min xunpinxanaii”, aka

11jaska wa ninkatan Naamaén sinatajaidakin jawenabu yuikin:

—Taxnikidan eki nukutan ea dapi nixun jawen mekenika Dios Jehova
ea yukaxunkin en bichiki chamima jawen mekenen ea mebaunkin ea
xuxawaxanimenkain, iwanan, en shinanbiabidanshina jaska wakinan,
ea mainwainmenkain. 12Damasco anu nukun jene dabe Aband inun
Farfar Israelin enabun mai pakea anua keskamaki. Nukuna pejaidaki,
dasibi jatuna binuadan. ¢Xuxanun ika nukun jene dabe anu en
nashitidumamen?— ikaini

sinatajaidatan janua kaya 13jakia jawen dayadubu ja dapi buxun yuikin:

—Xanen ibuun, ¢Diosun jancha yuixunikatun mia medabewakin:
“Jawada bikajaidawen ea yunuwe”, ixun min jaskakidi shinain?

Jawen jancha chibain min ikatsi ikamaki. Jakia: “Jene Jorddn anu
nashitanwen”, akin mia yunua nashitan min xuxatiduki, iwanan, mia
yuixudan, jawa bikamaki. Iki kawe— akabu pes nibiabai

l4jabun pe shinain jatu ninkatan Jene Jordan kexa anu butua jaska
Diosun jancha yuixunika Eliseon yunuxu keskai 7ki nashi pukutantani
nexekeaya jawen bichiki chamima xuxai jawen yuda bedunan bichi
keskai xunpin ana detsis mese neamaken 15jawen yuda ma xuxa uintan
Naaman inun jabe beshianbu Eliseo anu ana chintunbaini jaki nukunun
ibaini Eliseo taxnia nia Naaméan jaki kematan yuikin:

—Nenu Israelin enabu anu Dios Kayabi jayaki. Ikis en ikunwaiin.
Chanima mai jidabi anu Dios betsa jayamaki. En min dayaduwen taexun
jawada pepa mia inankuinun ixun en mia ea akaii— aka

16 Eliseon kemakin yuikin:

—Jehovan ea uianyan en mia yubaii. Jaska min jawada ea inankatsis
ikai en bitidumaki— aka

—iJaskama biwe! jBiwe!— akin jeneamabia jawa biama Eliseon jawa
bikatsi ikama nemajaidakubainaya 17jawa biama Naamé&nen unantan ana
yuikin:

—Jaskawen taexun yushibubu kenwankin mabuwen duawakin
inabu en ana kuakin menukin keyuama ixanaii. Min mekenika Dios
Jehova besti kenwankin inabu kuakin en menukin keyukubainaiwen
taexun Israelin enabun mai pakea anua saku ewapa dabe inun dabe
mai mata waxun mula dabeki duntandabetan sen mae anu butanpa? Ji
bau watan ja mai manchian anu jaki danti ika beti ixun Jehové besti
en kenwankubainxanaii. 18 Jau ea kupiyamaxanun na besti Jehova
ea yukaxunkubainxanwen. Yushibu Rimén kenwanti jiwe anuxun en
xanen ibujaidatun kenwain kakin en punyan ea puntsunbainkin ea
iyua en jabe jikikain en jabe danti ika beti ikunkainaya en chakabu
Jehovan jau ana shinanyamanun ea yukaxunkubainxanwen, jau ea
kupiyamaxanunan— aka

19Eliseon kemakin yuikin:

—Peki. Dios en mia yukaxunkubainxanaii. Dateama unanuma kai
petanwen— aka mai bitan janua Naaméan jawenabube kainkaini chaijaida
kadiamaken 20Eliseon dayadun shinankin: “Mabu pepa jamen beshianbu
Eliseon jawa biama Siria nawa Naamdan en tsuma Eliseon ma nichianki.
Jehovawen en yubakaii. Jawaida chibain kushikaini jaki nukuxun jawada
bewanaibu ean en bi kaii”, ikaini

21kushikainkin Guehazin Naaman chibain ja ichun kushikainaya
nasaukexun Naamanen uintan jawen caballon tadanbainti niti atan
mananun ika butua niken ma jaki nukua Naaménen yukakin:

—cJawa kaya en chakabuwabidanai min chibain?— aka

22 Guehazin kemakin yuikin:

—Jawamaki. Jakia Efrainen enabun mati matipa anua Diosun
jancha yuixunika bedunan dabe dama bei jikikanxu en mia yuiyunun
en tsumapan ea yunuxuki. 3,000 plata pei jexe inun 2 jaya besiti tadi
jawendua min jatu inankuintidukiaki. Jaska en mia yukayuxuki— aka

23Naamanen kemakin:

—Jaska bestima menan 6,000 plata pei jexe jatu bixundiwe— akin jau
binun yunujaidatan saku dabeki 6,000 plata pei jexe inun 2 jaya besiti
tadi mistukin nanexun jau buxununbun jawen dayadu dabe iamaxun
Guehazi bebun jatu nichian 24kai Guehazi jatube mapeketan saku dabe
jatu mebinxun nichian buaibun jiwe june anu adutan 25chipu jawen
tsuma Eliseo bebun ni tushiai yukakin:

—Guehaziin, ;jadakidia min juai?— aka

Guehazinen kemakin yuikin:

—En jadakidi kamaki— aka

26jakia jancha kushipawen Eliseon yuikin:

—Mia inun ika jawen caballon tadanbainti anua Naamén butuai
en yushin mibe nixun dasibi en uinxuki. Pei jexe inun jaya besiti
tadi jawendua min bixudan, pemaki. Yunu bai inun, uva nishi bexea
bai inun, chaxuwan inun, ina awa inun, juni dayadubu inun, ainbu
dayadubu ja peiwen min bikatsis ikai chakabujaidaki. 27Jaskawen taea
Naaman bichiki chamima xuxakainxudan, mikidi tekikunkainxanikiki.
Mia bestimadan, min bakebu pakubainaibu ja bichiki chami
ipapakexankanikiki— aka

ana dayaxunama Eliseon jiwe anua taxnikaini Guehazi jawen yuda
jidabi ma chami keyua matsi tankia keska juxupajaida uinibukiaki.

Due jenen pukua dami wakin Eliseon nuntanikiaki, na janchadan

1Chipu xaba betsatian Diosun jancha yuixunikabu Eliseobe jiwexun
betsan Eliseo yuikin:
—~Uian. Mibe jiwea janu nun uxamis dintu jashujaidaki. 2 Ana
jiwe bena ewapa wakin jaxpa duakabi wanun ika Jene Jordan
kexakea nuku tibitun ji bestichai chaipa nun mextei kai ;min nuku
yunutidumen?— akabu
Eliseon jatu yunukin:
—Butankanwen— jatu waya
3betsan Eliseo yuikin:
—Jamaki. Nuku banawakaini nukube kawe— aka
kemakin:
—Peki. En matube katiduki— ikaini
4Jene Jordan anu jatube Eliseo butua januxun ji mextekin taewaibun
5juni bestichaitun ji mextekin taewaya due jawen bake anua
jantsekekaini jenen pukuai uin sai ikin yuikin:

—iJe ee. Pemaki! Yusinaan, na duedan, juni betsana en beanxuki. ;En
jaska waxanai?— aka

6Eliseon yukakin:

—¢Jani kaya pukuxumen?— aka

janu pukuxu anu metua januxun Eliseon ji chaipa mextexun janu due
pukuxu anu putakin udenxun dami wakin due nuntantan 7yunukin:

—iNexewe!— aka mexunkain due tsumatan nexebaini benimabainkin
ji buaibun

Siria nawabu Eliseon jatu unantimaska wanikiaki, na janchadan

8Siria nawa xanen ibujaidatun Israelin enabu maemanun ika ana
jatube datenameaibu jawen detenamenikabu xanen ibubube icha
jatube yubakai Siria nawa xanen ibujaidatun jatu yuikin: “June jadi
buxun Israelin enabu detenamenikabu e imatan maemakin nun jatu
keyuxanaii”, jatu wakin jadi janu junexanaibu jatu yui yubakai 9jatun
shinan jaskaibu Eliseon unantan Israelin enabu xanen ibujaida anu
Eliseon jawen jancha bumakin yuikin: “Siria nawa detenamenikabu jadi
junexun matu detekatsis iki manaibuwen taea jadi buyamaxankanwen”,
jatu wa 10Israelin enabu xanen ibujaida Eliseon yuia jawen jancha
ninkatan Siria nawa detenamenika juneabu dunkekubainibukiaki.

11 Janua Siria nawa xanen ibujaida jaska shinantiduma jawen xanen ibu
bexmasbu jatu kena ichabu jatu yuikin:

—Ea yuikanwen, jaska nun yubakamis tsua nukunabu kaxun Israelin
enabu xanen ibujaida bebunkidi yuitantanmismenkainan— jatu wa

12jabu bestichaitun kemakin yuikin:

—Xanen ibuun, nukun nun yuismaki. Jakia Diosun jancha yuixunika
Eliseo Israelin enabube jiwexun jaska min june nuku yuimis inun jaska
min uxatianua min janchai unantan Israelin enabu xanen ibujaida
unanmakin jawen xanen ibujaida yuimiski— aka

13ninkatan jatu yunukin:

—Jau Eliseo achinunbun en janu jatu yunutidu yuka ikaunkin unanti
watankanwen— jatu waya juni betsan ninkatan jawen xanen ibujaida yuikin:

—Israelin enabu mai pakea anu mae betsa jawen kena Dotan anu
ikis jiweakiaki— aka 14janua jawen detenamenikabu ichapa caballoki
katsaumebainaibu inun, caballon tadanbaintiki mapubainaibu inun,
jatidi main buaibu Siria nawa xanen ibujaidatun jatu yunua june meshu
medan bui Dotan anu jikitan mae jidabi kebauni nati ikabun 15uxashini
bestenkauan penamajaida Eliseon dayadu betsa butukainkin caballoki
katsaumeabu inun caballon tadanbaintiki mapuabu ichapabu mae jidabi
kebauni nati ikabu uin datekaini ana jiwe medan jikixun Eliseo yuikin:

—Yusinaan, nukun mae jidabi kexebaunabuki. ¢Ikisdan, nun
jaskai?— aka

16 Eliseon yuikin:

—Nukun medabenanikatunadan, jatuna binuaki, jabutimadan. Jawa
dateyamawe— iwanan,

17Eliseon Jehova ea akin yuikin: “Jau jatu uinun en dayadun bedu
betsa watan uinmawe”, atan “Jehovaan, jaska en mia ea akaii”, aka
Jehovan jawen bedu bepexkin pewaxuna, chi keska katsaumeabu
ichapajaida inun chi keska caballon tadanbaintiki mapuabu ichapajaidadi
mati anu Eliseon jiwe kexekin keyubaunabu jawen dayadun uinbaunaya

18achinun ika Siria nawabu chaima bei taeaibun Eliseon Jehova ea
akin yuikin: “Siria nawabu beaibu min jatu bexux wakin betsa wanun en
mia ea akaii”, aka

jaska Eliseon ea akai keska jabun shinan jaikaimas wakin Jehovan jatu
bedu betsa waken 19jatu unantimaska wakin Eliseon jatu yuikin:

—Nadan, ja baimaki. Ja maewan man benaidan, nenumaki. Ja juni
man benai anu matu iyunun ea chibanbainkanwen— jatu watan Samaria
maewan anu jatu iyua 20jikitan Eliseon ana dayuikin: “‘Jehovéan, jau
shinankin uin pewanunbun ikis jabun bedu pewakin betsa wawe”, aka
januxun Jehovan jatun bedu betsa waya bepexeai keskatan uinbaunkin:
“;Jabaa! {Nun Samaria medanki!” ikin uin dateaibun 21Israelin enabu
xanen ibujaidatun jatu uintan Eliseo yukakin:

—Epaan, dete keyukin ¢jatu tenanpa?— aka

22jakia Eliseon kemakin:

—Jaskamaki. Jatu tenanyamawe. Pia inun machatu chaipawen
detenamekin juni betsabu achitan ;chipu man jatu tenanmismen? Nun
jaska beyatidumaki. Jakia jatun detenameti dasibi jatu mebin keyutan
piti inun mabex jatu pimakanwen. Jau yaniwatan jatun xanen ibujaida
anu jau unanuma bununbun jatu nichinkanwen— aka

23piti pepa inun mabex pepa ichapa ainbuaibun bawabu jatu
inankubaunabu, pikin mabex akin keyuabu, Israelin enabu xanen
ibujaidatun unanuma jatu nichian, jatun mae Siria nawa xanen ibujaida
anu chintunbainaibun jaska wakin Israelin enabu Siria nawabun jatu date
date atan jatun mai pakea ibuwakubainmisbu jatu jeneyubainibukiaki.

Fededdededodeok ek

Diosun jancha yuixunkubaini Eliseo mawanikiaki, na janchadan

1 3 14Mawakatsi Eliseo isin teneai Israelin enabu xanen ibujaida
Jodsin uinun ika kai jikia jaya kaxakin ikuxun yuikin:
—Epaan, epaan, min Israelin enabu mekenika kushipajaidaki, juni
detenamenikabu ichapa keskadan— aka
15ninkatan Eliseon xanen ibu yunukin:
—Kanun inun pia jatida bitan tsumawe— aka
kanun inun pia bitan ma tsumaken 16-17Eliseon ana yunukin:

—Badi juaikidi janu uinti xui bepenwen— aka

ma bepenken Eliseon ana yunukin:

—Bishkukatsi kanun inun pia pewawe— aka

kanun inun pia xanen ibun pewaya Eliseo jawen pechiudia benikain
nixun xanen ibun meken dabeki mepixun ana yunukin:

—TIkis bishkuwe— aka

pia bishkuaya jancha kushipawen Eliseon yuikin:

—Jehovan mekenikan piaki, Siria nawabu maemati piadan.

Afec anuxun jatu detekubainkin Siria nawabu min jatu tenan
keyuxanaii— itan

18 chipu xanen ibu Eliseon ana yuikin:

—Pia ana tsumawe— aka

ana biken Eliseon ana yunukin:

—Ikis piawen mai bekush bekush awe— aka

xanen ibun dabe inun bestiki piawen mai bekush bekush akin jeneaya
19jaska waiwen taea Eliseo jaki sinatakin yuikin:

—Jatu detekubainkin Siria nawabu maemakin keyukin yamawaxanun,
iwanan, 5 kasmai 6ki piawen min mai bekush bekush ati shadaxuki.
Jakia dabe inun bestiki mai min bekush bekush axuwen taexun
dabe inun bestiki Siria nawabu min jatu maemaxanaii, jatu tenankin
keyuamadan— atan

20 ana jancha wama Eliseo mawa januxun maiwanibukiaki. Ano tibi
Israelin enabun mai pakea anu Moab nawabun jatu ichakawai yumetsubu
yumetsui bebidan bebidanaibun 21uxe betsatian jatun jaibu ma mawa
Israelin enabu junibun maiwanun, iwanan, mai pukinkin Moab nawa
yumetsubu beaibu bechitan Eliseo mai wanibu anu jatun jaibu mawa
datanbaini datei paxaibun, jakia ja juni mawatun yuda Eliseon xau
mamaki janakin jawen xau metsamabu ana jiwei benitan inun kanikiaki.

22[sraelin enabu xanen ibu Joacaz jiweyuken Siria nawa xanen ibujaida
Hazaelin Israelin enabu dasibi ichakawakin jatu tenankin yamawapanan
23 Abraham inun, Isaac inun, Jacobube Dios jatube yubakaniwen taea
Israelin enabuwen nuikin jatu shinankin Jehovan jatu medabewakin Siria
nawabu jatu nemaxunkubainikiaki. Jatu chakabuwakin yamawakatsi
ikama inun ja bebunua jatu putakatsi ikama ikunkainikiaki. Na jabiatian
Jehovan jatu mekediakubainikiki.

24 Janua Siria nawa xanen ibu Hazael mawaya jawen juni bake jawen
xantukun Ben-hadad xanen ibunikiaki. 25Janua Joacazin juni bake
Jods xanen ibudiatan jawen epa mae mebinibu Ben-hadad kushipai
anua Joas dabe inun bestiki jabe detenamekunkainkin ana jatu
putamanikiaki. Jaska wakinan, Israelin enabun mae Joasin Ben-hadad
detenamekunkainkin jatun mae ana jatu bixunkin jatu ibuwamanikiaki.

Fededdededodeok ek

Ezequias Judan enabun xanen ibujaida inikiaki, na janchadan
(2 Cr29.1-2)

1 8 1-2Samaria anu Israelin enabu yunui El4n juni bake Oseas

3 afio xanen ibukunkainaya Ahazin juni bake Ezequias 25
badiya xanen ibui Judan enabu yunui Jerusalén anu 29 afio xanen
ibukunkainikiaki. Ezequiasin ewadan, Abi inikiaki. Abin epadan,
Zacarfas inikiaki. 3Jaska jawen xenipabu David jiwexun apauni keska
wakin kaneama Ezequiasin chibankubainai Jehovan jaska bechipaiai
axuain uin jawen benimakunkainikiaki. 4Ja xanen ibuxunan, mati
keyatapa anua yushibubu kenwanti jiwe medibi tibi jau chakabuwakin
pusa pusa anunbun jatu yunua janua betsa yushibu Aseran dami betsa
betsapa dasibi nichinibudi jau tekekin keyudianunbun inun mane bronce
dunu dami Moisin jatu axuni kenakin: “Nehustanki”, anibu kenwankin
ja bebun Israelin enabun ininti kuakubainmisbu Ezequiasin jatu mebin
keyutan jatu pusa pusa amanikiaki.

5Israelin enabun mekenika Dios Jehova Ezequiasin ikunjaidawakubaini
xanen ibukunkainidan, ja xanen ibu tibi ja bebun inun ja chipu Judan
enabu xanen ibu ikubidanibu Ezequias pepajaida keska tsua betsa
jayama inikiaki. 6 Jaska Jehovan Moisés yununi chibankin jawen yunuti
inun jawen nemati jamebi jeneama ikunkainkin Ezequiasin Jehova
ninkakin chibankubainaiwen taexun 7jawada atimapa tibi pewakin
taewakubainaiwen taexun Jehovan Ezequias medabewakin pewakin
keyumanikiaki.

Jaska wakin Asiria nawa xanen ibujaida Ezequiasin danankin ana
jawen tsumatan jawen impuesto ana pakakatsi ikama jaki sinatanikiaki.
8Ja inun, jawen mai pakea anua Filisteo nawabu nichinkin jawen
detenamenikabubetan Ezequiasin jatu maemakubainkin ja janu kexei
idutan uinti jiwe pishta keyatapa inun jatun maewan mishki kenebaunibu
betsa betsapa anu jawen detenamenikabubetan jatu mebinkin keyukin
Gaza mai pakea jidabi ibuwanikiaki.

Israelin enabun maewan Samaria achinibukiaki, na janchadan

9Ezequias xanen ibui ma 4 afio ikainaya janua Samaria anu Elén
juni bake Oseas Israelin enabu anu xanen ibui ma 7 afio ikaitian Asiria
nawa xanen ibujaida Salmanasar jawen detenamenikabu midima
iwei Samaria anu juxun jau mae dasibi kexebaununbun jatu yunua
kexekin keyubaunabu achinun, iwanan, jadakidi nitimawakin jatu
kebenkubainabu ana jawawen kushipatidubumaken jatu detekubainkin
103 afio atimas jatu di akin keyukin jatu achinibukiaki. Ezequias
xanen ibui ma 6 afo ikaya Samaria anu Oseas Israelin enabu xanen
ibui ma 9 afo keyuaya Asiria nawa detenamenikabun atimas Samaria

achinibukiaki. 11 Januxun jatun mae pakea jidabi anua Israelin enabu
dasibi main jatu nichian bukatsi ikabumabiaken jawen detenamenikabun
jatu iyukin jashiwen jatu chachi chachi akubainaibun jatun mai pakea
Asiria anu Asiria nawa xanen ibujaidatun jatu iyukin jatu bichitan

mae betsa Halah inun mai pakea betsa Habor inun Jene Gozan dapi

inun Media nawabun maewan betsa betsapa anu jatu jiwemakin jawa
pakama jatu dayamapaunibukiaki. 12 Jehovan tsuma Moisin jatu yusintan
jatu kenexunbiani inun jaska Diosun bechipaiai keskai ana jawen
jiwebainabumaken jatube Jehova yubakabiani jatun mekenika Dios

jawa ninkabuma ikubainaibuwen taea Asiria nawabun jatu ichakawaibu
Jehovan jatu nemaxunama inikiaki.

Judéan enabudi achinun ika Asiria nawabu benibukiaki, na janchadan
(2 Cr 32.1-19; Is 36.1-22)

13Chipu 10 afio kaken Ezequias Jerusalén anu xanen ibui ma 14 afio
keyuaya Asiria xanen ibujaida betsa jawen kena Senaquerib jawen
detenamenikabu midimabube Juddn enabun mai pakea anu juxun
Jerusalén dapi jatun mae mishki kenebaunibu tibi dapi mapuxun pia inun
jashi inun maxax tudewen tsaka tsaka akin puta puta akubainkin uxe
ichapa kaya atimas jatu dasibi achikin keyukubainaibun 14jaskaibuwen
taexun Jerusalén anuxun Judan enabu xanen ibujaida Ezequiasin jawen
jancha kenexun bumakin: “En kaneniki. Jawada min ea yukai en mia
pakaxanaii, en mai anua mia inun min detenamenikabu man kanunan”,
atan kenexuntan juni betsa bumakin yunua mae betsa Laquis anu Asiria
nawa xanen ibujaida anu jawen kene buxun inan bixun uintan kemakin
jati jau pakanun 9,900 kilo plata mane inun 990 kilo oro mane Asiria
nawa xanen ibujaidatun Ezequias jancha kushipawen yunua 15jaska
wawen taexun Jehova kenwanti jiwe anua Ezequiasin mane plata jati
bechixun jatu bimakin keyuxun janus ichawaxun ja kachu jawen jiwe
jawendua anu kai jikixun jawen mabu pepa aduti dintu anua jawen mane
plata jidabi jatu bimakin keyudiaxun jabianudi ichawaxun jabiastiandi
16 Jehova kenwanti jiwe janu jikiti xui istabin dabenibu inun, matsanibu
inun, jawen beputi dabe wanibu bemakis inun uke medan Ezequiasin
oro mane tashipawen jatu buyamabauntan jatu bepuxmani ja mane oro
tashipa dasibi Ezequiasin jatu tsekamakin keyumaxun jaki dasiwatan
Asiria nawa xanen ibujaida anu jau bununbun jatu yunua buaibun

17jatun plata mane inun jatun oro mane inan bibiatan jawa daeama jaki
sinatai jeneama Jerusalén chakabuwanun, iwanan, Laquis anua jawen
detenamenikabu xanen ibu kushipa inun, jawen medabewanika jaki
chiti ika inun, xanen ibu bexmas kushipa betsadi jawen detenamenikabu
midimabe Ezequias anu Asiria nawa xanen ibu Senaqueribin jatu yunua
bui Jerusalén dapi jikitan paxku debu mishkiwen buyabainkin unpax

jababainti wanibu dapi inun janu kaxun tadi patsamisbu bai ka dapi jatun
tadi jiwe puntebaunshina 18xanen ibu Ezequiasbe janchanun, iwanan,
kenabu ja kama jawen medabewanikabu Hilquiasin juni bake Eliaquim
jatun xanen ibun jiwe mekexunmis inun, Sebnén xaba tibi ikaibu jatun
kenekubainmis inun, Asafin juni bake Joah xanen ibu kenexunika Asiria
nawa xanen ibu bexmasbube janchanun ika, Jerusalén anua taxnibain
jatuki nukuabu 19 Asiria nawa detenamenikabu xanen ibun jatu yuikin:

—Asiria nawa xanen ibu kushipajaidatun jancha matun xanen
ibu Ezequias eska yuixuntankanwen: “sJadatutun mia medabewai,
min jaki chiti ika ikai? 20{Yuba jancha jawendua ichapa min unain
keska bepadanbain detenamea min unanmajaidaki! En jancha min
dananmiswen taea ¢jadatu min jaibuki min chiti ika ikai? 21 Egipto
nawabun mia medabewaxanai min shinain en unaiin. Jakia jabudan,
jatun xanen ibube jawa kushipa jayabumaki, man dasibi jaki chiti
ipananbunan. Dasibibun jawen jancha ninkakin ikunwainbu, Egipto
nawa xanen ibu Faraén babukin tsua medabewatidumaki. 22 Ja inun,
matun yuikin: Jau nuku medabewaxanun: Nukun mekenika Dios Jehova
ja besti nun ikunwaiin’, akin man yuitiduki. Jakia matun mekenika
kenwanpananbun matunabu Ezequiasin nemakin jabun mati keyatapa
anua kenwanti medibi inun jabu inabu kuaxunkin menuti chi tapu
dasibi jawen dayadubu chakabuwamakin yamawakin jatu keyumabiatan
januxun Ezequiasin jatu yunukin Jud&n enabun mai pakea anu jiwexun
Jerusalén anuxun besti Jehova kenwankin inabu nami inun jawen xeni
kuakin menukin jau keyukubainxanunbun min xanen ibu Ezequiasin jatu
yununiki, matun mekenika sinatamakinan. 23 Jaskawen taexun en tsuma
Asiria nawa xanen ibujaidabe yubakanamekanwen. 2,000 junibu caballo
katsaumetidubu min jayaken 2,000 caballo en mia inanxanaii. 24Jamen
miadan, jawa jayamabia jawa kushipawen en xanen ibu bexmasbu min
jawa jatu kushimatidumaki. ;Min daka jaki mapuabu detenameti caballo
Egipto anua bikatsis ikai? Jaska shinanma jakimawe. 25Ja inun, na mai
pakea chakabuwakin yamawanun, iwanan, ¢matukidi Jehové en yukama
ikima dabanen min shinain? Chakabuwakin yamawakin keyutankanwen,
iwanan, chanima Jehovan ea yunuimaki”, jaska en xanen ibujaidatun ea
yuishinaki. Jawen jancha ninkajaidakanwen— jatu wa

26 Eliaquim inun, Sebnd inun, Joahn kemakin yuikin:

—Nun mia ea akaii. Arameo janchawen nukube janchawe, nun
ninkaidan. Mishki kenebaunibu mamaki manixun nukunabun
ninkakanikiki. Jaskawen taea Hebreo janchawen nukube
janchayamawe— akabu

27jakia Asiria nawa detenamenika xanen ibun jatu ana yuikin:

—Matun tsuma inun matu besti anu Asiria nawa xanen ibujaidatun
ea yunuamaki. Jaska en dama yuixudan, mishki kenebaunibu anu

mapuxun jau jabundi ninkadianunbunwen. Jabia man ninkai keskadi

ninkatan jabubetan nuitapakin ibubis matun pui pikin matun isun man

adiakubainxanaii, ma matun maewan nun achi keyukenan— iwanan,
28nixun jabias Hebreo jancha kushipawen ana jatu yuikin:

—Asiria nawa xanen ibujaidatun eska matu yuikiki.
Ninkajaidakanwen. 29“En kushipawen matu detekin en matu ichakawai
jaska waxun matun xanen ibu Ezequiasin matu paxawatidumaki.

Jawen chani janchawen matu padain ana ninkayamakanwen.” 30 Jamen
nuku ninkama matun xanen ibu Ezequiasin shinankin matu yuikin:
“Jehovénan, chanima kayabi nuku medabewaxanikiki, jatu nuku
nemaxunkinan. Na maewan Jerusalén Asiria nawa xanen ibujaidatun
jau achiyamaxanun Jehovan amama jatu nemajaidaxanikiki”, akin matu
yuibia 31jawa ninkayamakanwen. En xanen ibujaidatun ea yunukinan,
en matu yuinun ea yuishinaki: “Jabe unanuma jiwekunkainkatsi
daenamebukuin taxnibidan ea anu bexun ea kenwandi bekanwen.

Nun ma jaskai peabudan, matu tibitun matun uva bimi inun matun ji
bimi higuera pikin matun chacha unpax man akubainxanaii. 32 Chipu
misi inun, uva vino jau waxanunbun xekiwan trigo bai inun, uva bimi
bai jaya ja inun, piti xeni wati olivo ji inun, buna bata ichapa jayadi

mai pakea pepa matuna keskadi anu en xanen ibujaidatun matu dasibi
iyuxanikiki. Matu jaska wa man jiwei pekubaintidubuki. Buni man
mawama ikunkainxanaii.” Jamen man nuku ninkama Ezequiasin

matu padankin yuikin: “Jehova juxun nuku medabewaiwen taea jawa
dateyamakubainxankanwen”, matu wakubainaidan, 33 eskamisbukidi
matu yuinun ninkakanwen. Asiria nawa xanen ibujaidatun kushipa
nemakin yuda betsa betsapabun mekenika yushibubun jatu
medabewama ipaunibuki. En uiniki. 34Ja mae dabe Hamat inun Arpad
jatun mekenika yushibudan, ¢jania? Jawa jayamaki. Ja inun, mai

pakea Safarvaim mekenika yushibu inun, mae betsa Hendn mekenika
yushibu inun, mae betsa Ivdn mekenika yushibubudan, ¢jania? Jawa
jayabumadiki. Asiria nawabu kushipajaidabun Samaria achiaibu jaskatan
medabewatidubuma idianiki. 35 ;Jadatu mekenika yushibubun jatun mae
jatu nemaxuni man uinmamen, Asiria nawabun jatun kushipawen jatu
ichakawaitianan? Yushibun jawa jatu medabewama iyamaki. Jehovan
Jerusalén medabewakin nuku mekeikiki, ikinan, ¢jaskakin man shinan
chakadiai?— jatu wa

36jau jatu jancha kemayamanunbun xanen ibujaida Ezequiasin
bebunkidi yudabu yunushinawen taea mishki kenebaunibu anu mapuxun
detenamenikabun ninkai pes jawa jancha taskama mapuabun 37januxun
Eliaquim jatun xanen ibun jiwe mekemis inun, Sebnan xaba tibi
ikaibukidi kenexunkubainmis inun, Joah xanen ibu kenexunikatun jatun
jancha ninkatan juinti nishmajaidatan jatun tadi ushnibaini jaska Asiria

detenamenika xanen ibun ma jatu yuixu Ezequiaski chanikin yuitanun
ika Jerusalén anu jikibain yuinibukiaki.

Judan enabun mai pakea jawa meama Senaquerib inun jawenabu
dasibibun jenebainibukiaki, na janchadan
(2 Cr 32.20-23; Is 37.1-38)

19 1Jatun jancha ninkatan xanen ibu Ezequiasin jawen tadi
jawendua sawea ushnitan pekatan juinti nishmajaida jaska
nuijaidai jatun beyawen taea jatu uinmai bexa tadi sawetan Jehova
kenwanti jiwe anu kai jikitan 2Eliaquim ja jatun xanen ibujaidatun
jiwe mekemis inun, Sebnan xaba tibi ikaibukidi kenekubainmis inun,
jawenabu Diosbe janchaxunika mestebubu bexa tadi sawediabu jatu
ichawaxun Amésin juni bake Isaias Diosun jancha yuixunika anu jatu
yunukin 3jau xanen ibu yuixuntanunbun jatu yuikin: “Natian nun
pemajaidaki. Nun ma bika teneaii. Dakewakin nuku ma achitan nuku
babu wakin ainbu bake kain ana kushipa jayaisma keska nuku ma
wakanikiki. Ma Jehovén nuku kupimenkain. 4 Asiria xanen ibujaidatun
jawen tsuma yunushina nukun mekenika Dios jiweaki jancha chakabui
xechakai jawen detenamenika xanen ibu janchai min mekenika
Dios Jehovan ninkaxumenkain”, ixun, “En shinaiin. Jawen jancha
ninkashinxun Jehov4 min mekenikatun jau ibubis jatu kupixanunwen.
Nuku eskadabes nun jiweyuabu Asiria nawabun nuku achidiama jau
nuku medabewaxanun Jehova dayuikin nuku yukaxunwen, akin ea
yuixuntankanwen”, atan jatu yunua

5Isafas anu buxun Ezequiasin jancha yuixunabu éninkatan jau jatun
xanen ibu yuitanunbun Isafasin jatu kemakin: “Jehovan eska jatukidi
yuikiki: ‘Asiria nawa xanen ibujaidatun jawen xanen ibu bexmasbu
jatu yunua beshian ekidi xechakai jancha chakabukin matu yuixuwen
taea jawa dateyamawe. 7Uinkanwen. Jawen maewan anu jau jawaida
chintunkaintanun kaka chakabu Asiria nawa xanen ibujaida en
banabimaii. Janua jadi kai jadixun chachi chachi akabu mawai kaikiki’,
akin matun xanen ibu ja jancha ea yuixuntankanwen”, jatu wa

8Laquis mae anua Asiria nawa xanen ibujaida ma kainkainshina
jawen xanen ibu bexmasbun bana ninkatan Jerusalén anua Asiria
detenamenika xanen ibu jaki nukui kai maewan betsa Libnd achinun
ika jawen detenamenika betsabube Asiria nawa xanen ibujaidatun
jatu yunukubainaiki nukuabu 9 Asiria detenamenikabu maemanun ika
Egipto nawabu medabewai Etiopia nawa xanen ibujaida Tirhaca jawen
detenamenikabu ichapabube beaibukidi Libnd anuxun Asiria nawa
xanen ibujaidatun ninkatan jatu nemai kadiama Juddn enabu xanen
ibujaida Ezequias anu jau jawen jancha buxuntanunbun jawen jancha
yuixunikabu yunukatsi 10jawen kenenika kenemakin yuikin: “Jerusalén

en kushipawen en achitiduma dabanen min mekenika Dios min ja
ikunwainan, jadan, chaniki. Ana jawen padan jancha ikunwanyamawe.
11 Mai pakea tibi Asiria nawa xanen ibujaidabun yamawakatsi ikin jatu
yamawanibu ¢min ninkama inimen? Jatu jaska waniwen taeadan, eadan,
¢ea nemakin binutan min jiwetidumen? Ibubis jaska shinanyamawe.
12Mae betsa betsapa Gozéan inun, Hardn inun, Résef inun, Bet-edén
enabu Telasar anu jiweabu jabun yushibubun jatu medabewabumaken
enabu xanen ibukin achikin jatu dasibi yamawakin tenankin chanima
keyunibuki. 13Hamat xanen ibu inun, Arpad xanen ibu inun, Sefarvaim
xanen ibu inun, Hen4 xanen ibu inun, Iva xanen ibubudan, ¢jania?
¢Jayabumen?”, axun jawen jancha kenetan Ezequias anu jatu bumaya

l4xanen ibu bexmasbu Jerusalén anu buxun jikiti xui anuxun Ezequias
inanbu bitan jawen jiwe anu kaxun chudetan jawen jancha uinkin
keyutan Dios kenwanti jiwe medan kaxun Dios bebun bepenxun janatan
jaskakidi Diosbe janchakin: 15“Israelin enabu mekenika Dios Jehovéan,
min jatube yubakani jancha aduti bau mamaki querubine dabe tsaua
anu jatu mamaki xanen ibu min tsauaki. Nai inun mai jidabi min dami
waniwen taea mai jidabi anu xanen ibu tibitun enabu dasibi mian besti
min jatu yunumis mekenika Dioski, Dios betsa jayamadan. 16 Jehovéan,
ea uinkin ea ninkawe. Min bedu bepexetan jawen jancha kene uinwen.
Min mia Dios jiweaki mikidi jancha chakabukin mia danankin
kenea dasibi eanu Senaqueribin jatu bemaxuki. Uinwen. 17Jehovéan,
chanimaki. Jatun mai pakea anu jiwebaunabun inun jawada yudabun
anibu Asiria nawa xanen ibubun jatu dasibi tenankin yamawanibuki.
18 Chanima Dios kayabima jabun mekenika yushibubu dami chi anu
napukin jatu menukin keyudianibuki. Ja jaska wakinan, mekenika dios
kayabima anibuki. Ji inun mishki dami wakin junibun akin kenwanti
mekenika yushibubu akubainibuwen taexun Asiria nawabun jatun dami
teke teke akin menukin keyunibuki, yamawakinan. 19 Jehovaan, mia
besti min mekenika Dioski”, iwanan, “Mai jidabi anu yudabu xukua
betsa betsapabun jau mia unankin tapinkubainxanunbun Jehovaan, min
nukun mekenika Dioswen taexun ikis Asiria nawabu kushipabu nuku
nemaxunkin nuku mekekubainxanwen”, ikaya

20januxun Isafasin jaska Jehovéan yuixu jau Ezequias yuitanunbun
Isafasin jatu yunukin: “ ‘Asiria nawa xanen ibujaida Senaquerib ikaikidi
min ea yukakin yuixu en ninkaxuki’, akin Israelin enabu mekenika Dios
Jehovan mia yuikiki”, akin en mia yuiaii.

21 Jaska Asiria nawa xanen ibujaida ixanaikidi Jehovan jakidi
janchakin yuixudan, eska waxanikiaki. Ninkawe:

“Senaqueribiin, ja maewan Sién chipash keskatun mikidi usainkiki.
Senaqueribiin, min kainkainaya budi budi ikin

Jerusalén anu jiweabun mikidi kaxexankanikiki.
22 ;Tsuki sinatai min jancha chakabushinamen?
Keinan, tsuki bedu chankantan ja iki ¢min kunyan ishianmen?
Enabu Israel jatu ja aki chanima min eki ishianki, jatun mekenika
medibi pepa jiweakidan.
23 Min jancha buxunika jatu yunukin ea Jehovd min ekidi jatu jancha
chakabumashinaki.
Kenkin jatu yuimakin:
‘Libano mati matipa mamaki janu tsua mapeketiduma anu
en caballon tadanbaintiki detenamenikabu mapubaini
midimabube en mapekeimaki.
Januxun jatun kuxa keyatapajaida inun jatun ji betsa pino
jawenduajaida en jatu mextemaimaki.
Mati keyatapa mapekeyutan ja mamaki bai bana keska ni xukua anu
nukui en janu jikimaki.
24 Mai pakea betsa en jaska uindiama betsa betsapa anuxun
unpax pukin keyutan ja unpax en akubainimaki.
En pai pai ikainai tsuan ea nematiduma
Egipto jene tibi en netsukubainimaki’,
ikin min jatu yuimashinaki.
25 Jakia min jaska jatu wamaimadan,
en Jehova ma bebunkidi yubakanixun en mia amaima
¢min unanmamen?
Nenumajaida min xenipabutian en jatukidi yubakani
natian mian min jatu akubainimaki.
Maewan mishki kenebaunibu betsa betsapa chakabuwakin
dasibi teke teke akin
janus mishki manchian keska
min jatu yamawakubainimaki.
26 Ja mae betsa betsapa anu jiweabu minabuki dakei
mesejaidakubainimabudan,
ja yudabu min achia jawa kushipa jayama ikimabuki,
bai anua basi keska ina awan piti basi nanketapa keska inun
basi betsa ja jiwe wakin xewamisbu jukuinma badi juaikidia
niwe xunku ibidankin tsusin wanmis keskadan.
27 Janida min kamis inun jawada aki min nimis en unaiin.
Min eki sinatai pubenjaidaima en unandiaii.
28 Tbubis kenkin min jatu chakabuwakin ichakawakubainmisdi
en unandiaii.
Jaskawen taexun ina awa puben amisbu keska wakin
mia depestan en mia mane deuwamaxanaii,
min kexadi mia xewexediakinan.

Mia jaska watan ja baiwen min juimawendi ana jawendi min mae
anu en mia nichinxanaii”,
akin Jehovan jancha keyuaya

29 januxun Isafasin xanen ibujaida Ezequias yuikin:
“Jaska wakin Jehovdn matu medabewaxanai jawen unanmati
Jehovan mia unanmaikiki.
Na jabia afio inun ua afio ja kachu juaiki
xekiwan trigo ibubis jukuntan bimiyatan kaniai
tsekaxun man piyukubainxanaii.
Jakia afio dabe inun besti taeaitian
janu ibubis man bana jukuin bimitan kaniai tsekaxun
man pikubainxanaii.
Ja inun, uva banatan jawen bimi tsekatan
man pikubainxanaii.
30 Judan enabu jabu debuama ichapa jiwediabu
miban jawen tacha chaipatan bimiai keskai
jatun mae xeni anu manixun pe jiwekin
ana bake ichapa wakubainxankanikiki.
31 Mati Si6én anu jabu mawama ikimabu jiwediabu
jatidi Jerusalén anu bashikui jiweimabuwen taea
Jehové kushipa dasibi binu keyuatun jatu mekekubainxanikiki,
jawen nui paewenan”, atan

32 janua betsadan, “Asiria nawa xanen ibujaidakidi eska wakatsi

Jehovén yuikiki:

Jerusalén anu bebia jikiama ixankanikiki.

Jerusalén uke medan jawa pia betsa bishkuama ixankanikiki.

Achikin chakabuwanun ika

jawen pia nemati jawa betsan tsumatan jawen yuda juneama
ixankanikiki.

Janu jikibain jatu tsakakatsi jawen mishki kenebaunibu dapi

mai manchinkin maspuama ixankanikiki.

33-34 En tsuma pepa xanen ibujaida David inun jaska ibubis en yubakamis

shinankin

na maewan en mekekubainxanaiwen taea

jabias baiwen tsakanametanun ika beimabu

ana jawendi jawenabube Asiria nawa xanen ibujaida
chintunbainxankanikiki,

Jerusalén anu jikiamadan.

En Jehovan eska en mia yuiaii”, aka

ninkatan Isafasin xanen ibu Ezequias yuinikiaki.

35 Jabias meshu medan Asiria nawabun jatun tadi jiwe puntebaunimabu
anu Jehovan nai tsuma debuwanika bututan kauankin 185,000
detenamenikabu jatu tenan keyubaini kaken penamajaida jabu jiweabu
ma bestenbaun midimajaida mawabu uinbaunaibuwen 36 taea datei
Asiria nawa xanen ibujaida Senaqueribin jatun tadi jiwe jatu pewamatan
jawenabu dasibibube Judan enabun mai pakea anua kainbaini bui
maewan januxun xanen ibujaidabun jatu yunumis anu jawen maewan
Ninive anu chintunbaini jadi jikinibukiaki. 37Janua xaba betsatian jawen
mekenika yushibu Nisroc kenwanti jiwe anu Senaqueribin kenwain ka
jawen juni bake dabe Adramélec inun Sarézer jikixun jatun epa chachi
chachi akin tenantan paxai mai pakea jawen kena Ararat anu junei
buimabun xanen ibujaida Senaqueribin xantukun jawen juni bake betsa
Esarhadén xanen ibujaidanikiaki

Fkd

Josias Judan enabu xanen ibujaida inikiaki, na janchadan
(2 Cr 33.24-34.2)

2 1 23 Josfasin epa xanen ibujaida Amén tenanun itan jawen

medabewanika xanen ibu bexmasbu jaki yubakatan xanen ibun
jiwe jawendua medanuxun Amén tenanbun 24yudan kaianen jatun xanen
ibu tenanbu ninkatan jabun akanxu achitan jabudi kupikin tenantan
januxun jau jatun xanen ibujaida ikunkainun Aménen juni bake Josias
katunibukiaki.

25 Judan enabu xanen ibujaidabu ikubainaibukidi una betsa medan
jatuki kenemisbu jawen daya betsa betsapa Amén jiwexun akubainikidi
jakidi kenenibu jayaki. 26 Miban bana anu jawen kena Uzd anu Amén
mawa maiwanibukiaki. Janua Amén xantukun jawen juni bake Josias
Judan enabu xanen ibujaida inikiaki.

2 2 1Josias 8 afiobia xanen ibui taeni 31 afo Jerusalén anuxun jatu

yunui xanen ibujaidakunkainikiaki. Jawen ewa Boscat anua
kaini jawen kenadan, Jedida inikiaki, Adafasin bakedan. 2Jaska jawen
xenipabu David pe jiwekunkaini keskai jatun chibankin jawa shinan
betsa betsapa wama Josias jawa jiwe chakama pe dayakunkainai Jehovan
jaska bechipaiai axuain uin jawen benimakunkainikiaki.

Jehovan jancha Moisin unaki keneni adunibu atimas
bechinibukiaki, na janchadan
(2 Cr 34.8-33)

3 Josias xanen ibujaidani ma 18 afio kaya januxun xaba tibi ikai jatun
kenexunmis Safan kenaxun Jehova kenwanti jiwe anu yununikiaki.
Safédnen epadan, Asalias inikiaki. Jawen juchidan, Mesulam inikiaki.
Josfasin Safédn yunukin yuikin:

4—Nukunabu Diosbe janchaxunika xanen ibu Hilquias anu kaxun
uintanwen. Eska en jancha ea yuixuntanwen: “Jehova kenwanti
jiwe jabun beputi tibi mekexun yudabun pei jatu inankuiainbu
ichawamisbu jau jaki dasiwanunbunwen. 5Jehova kenwanti jiwe jau
pewakin benawamanunbun Jehova kenwanti jiwe jabun pewaibu ja
pei jatu inanwen, dayadubu ja peiwen jau jatu pakanunbunan. Jabun
dayadu pepa benabaunkin katuxun jau jabun jawen dayadubudi
pakakubainxanunbunwen. 6 Jawen kenwanti jiwe jau jawen pewanun,
iwanan, mishki datsa bixanaibu inun ji nisa bixanaibu jatu pakakin
januxun jabu dayaibu yununikabu inun, ji dayanika jabun Templo
pewaibu jatu pakakubaintidubuki. 7Juni pepa jawa yumetsuisbumawen
taexun jawen kenwanti jiwe mekenikabu peikidi jau jatu unanti wakin
yukayamaxanun Hilquias ea yuixundiatanwen”— aka Safan kaxun jawen
xanen ibun jancha Hilquias yuia

8januxun jawenabu Diosbe janchaxunika xanen ibu Hilquiasin Safan
yuikin:

—Jehova kenwanti jiwe anu jawen yunuti inun jawen nemati jancha
Jehovan Moisés yuia una medan keneni en bechishinaki. Butanwen—
akin inan Safanen mebinbaini kaxun ja una uin keyutan 9chipu jawen
xanen ibu yuinun, iwanan, Safan kaxun yuikin:

—Jehova kenwanti jiwe anua pei bechikin ichawatan jau pewanunbun
jawen kenwanti jiwe mekenikabu min dayadubu Diosbe janchaxunikabun
pei jatu inankanxuki— iwanan

10—Ja dikabi nukunabu Diosbe janchaxunika Hilquiasin ea una
inanxuki— atan xanen ibujaida Josias ja una Safénen yui keyuxuna
11jawen yunuti inun jawen nemati Moisin keneni jancha ninkatan datekin
xanen ibujaida Josiasin jawen tadi ushnitan 12Hilquias inun, Safanen juni
bake Ahicam inun, Micaiasin juni bake Acbor inun, kenekubainmis Safan
inun, jawen medabewanika Asaias jatu kenakin ichawaxun jawaida jatu
yunukin 13yuikin:

—Jaska jawen yunuti inun jawen nemati na una medan keneni
en ninkaxukidi buxun eakidi inun, na Jerusalén anu jiweabu inun,

Judan enabun mai pakea anu jiweabu dasibi Jehova nukukidi
yukaxuntankanwen. Na una medan Moisin keneni nukun xenipabun jawa
ninkabuma inun jawa chibankin akama inibuwen taea Jehovéa nukuki
sinatajaidaimenkainan— jatu wa

14Djosbe jawenabu janchaxunika Hilquias inun, Ahicam inun,

Acbor inun, Safan inun, Asafasin yukai bui Diosun jancha yuixunika
ainbu jawen kena Huld4 anu bunibukiaki. Jawen benen kenadan,

Salum inikiaki. Jawen epadan, Ticvé inikiaki. Jawen juchidan, Harhés
inikiaki. Salumnen Jehové kenwanti jiwe anuxun Diosbe jawenabu
janchaxunikabun jatun tadi mekekubainmistun Jerusalén maewan bekex

betsa bena anu Huld4 jiwea anu jikixun jaska xanen ibu Josfasin jatu
yunua yuiabu 15-16 Diosun jancha jatu yuixunkin Huldan jatu yuikin:
—Israelin enabu mekenika Dios Jehovan kemati jancha ninkakanwen:
“Chanima jaska man ea yukayuxudan, jau man ea yukayunun jatun matu
yunuxu en jancha eska yuiditankanwen. Jaska chanima en yuini jawen
kupiti ixanai unaki kenenibu Judén enabu xanen ibun yuixu keska wakin
en matu axanaii, na mae anu yudabu jiweabu kupikin chakabujaida
wakinan, jaska en chanini yuikin ninkaxu keskadan. 17Matun xenipabun
ea jenetan yushibu betsa betsapabu kenwankin jatu bebunxun xeni
ininipa kuaxunkin ea sinatamajaidanibuki. Jaskawen taea na maeki en
sinatajaidani ibubis jaskatan en jawa daetidumajaidaki. 18-20 Ja inun,
jau man Jehova yukai benunbun Judén enabu xanen ibujaidatun matu
yunuxu eska jancha yuitankanwen. Israelin enabu mekenika Dios
Jehovan mia yuidiakin: En jancha kenenibu una anua Safanen mia
yuixuna ninka pejaida watan min shinan datei min eki mesebiayadan,
jaska watan ja en jatu yupuni chakabuwakin en keyuxanaii, na mae
inun nenu jiwediabu ja una kenenibu anua en jatukidi ja iniwenan. Jaska
shinain min saki saki ikin min shinan betsa watan en shinan chibankin
min ea ikunwain en ma mia ninkaxuki. Min tadi min ushnitan ea
bebun nia juinti nishma min kaxajaidaya en miwen nuiai en mia yuiaii.
Jaskawen taea kupikin na mae chakabuwakin en jatu ichakawaxanai
min uindiama unanuma min mawaxanaii, min xenipabuki nukuidan.
En Jehovan chanima en mia yuiaii”— ikai Hulddnen ninkatan jatu yuia
janua jabun xanen ibujaidatun jatu nichian beabu janua chintunbain
Jehovan kemati jancha Josias yuinibukiaki.
2 3 1Januxun jau dasibi jabe ichai benunbun Judan enabun mai
pakea anua mae tibi inun Jerusalén anua anibu unanepabu
jau jatuki chanitanunbun xanen ibujaida Josiasin jatu kena bea ma jaki
ichabu 2Judan enabu junibu dasibi inun, Jerusalén anu jiweabu inun,
jawenabu Diosbe janchaxunikabu inun, Diosun jancha yuixunikabu
inun, mae jidabi bake mishtinbu inun, yuda ewabu betsa xanen ibubu
inun betsa nuitapaibu dasibi Jehova kenwanti jiwe jemaintin anu xanen
ibujaida Josiasbe bua mapuabu Jehové jatun xenipabube yubakani jancha
una medan kenenibu Jehové kenwanti jiwe anua bechishinabu bua Josias
tsauxun ja una medanu jancha dasibi jui kushipawen jatu yuixunkin
keyutan 3xanen ibujaida benikaun Jehova kenwanti jiwe utati mane
chibu dapi nixun dasibibun ninkaibun Jehova yubakin yuikin: “Eanan,
jawen yubakani jancha Moisin unaki keneni dasibi jawada Jehovan
bechipaiai en akubainaii, jawa kanekin betsa wama jeneama jawen
yunuti inun jawen nemati inun jaska pe jiwekin yusinti jancha ninkakin
chibankinan. Chanimajaida ean en akubainxanaii”, ikaya yuda dasibibun
ninkatan:

“Min jaska janchakin yuiayadan, nukubunan, nun mibetan jabiaskadi
chibankubainxanaii”, iki janchanibukiaki.

Josiasin Dios kayabi kenwanti jiwe Templo jatu
pewaxunkubainikiaki, na janchadan
(2 Cr 34.3-7)

4Januxun Jehové kenwanti jiwe jemaintin anua yushibu Baal inun
Aserd inun bishi xukua tibi ja kenwanti dami wanibu bikin keyuxun
jau putanunbun jawenabu Diosbe janchaxunika xanen ibu Hilquias
inun, jawenabu Diosbe janchaxunika xanen ibu ja kachu inun, jikiti
xui mekenikabu jabu xanen ibujaida Josiasin jatu yunua jawen jancha
chibankin Jehova kenwanti jiwe jemaintin anua yushibu kenwanti dami
shadabu Jerusalén anua kainmabainkin benanta buxun Cedrén napaku
anu janus manchintan kuaxun chipu jawen mapu beabain Betel anu
bunibukiaki. 5Januxun xanen ibujaida Josiasin jatu yunukubainaya
mati medibi keyatapa Jerusalén kesukauna anuxun inun Juddn enabun
mai pakea mae betsa betsapa dapi mati medibi keyatapa januxun
Dios kenwankin axunkin pewama jau jabun xeni ininipa menukin
kuaxunkubainxanunbun jatunabu Diosbe janchaxunikabu Juddn enabu
xanen ibu betsabun jatu katuxun daya jatu inanibu jatu nichinkin
dasibi putakin januxun yushibu Baal inun, badi inun, uxe inun, bishi
xukua tibi ja kenwanti tibi daewakin xeni ininipa kuaxuni yushibubube
janchaxunikabu putadiakin 6ji dami keyatapa yushibu Asera dami ainbu
waxun Jehova kenwanti jiwe jemaintin anu nichinibu betsexun Jerusalén
anua benanta buxun Cedrén napaku anuxun kuakin keyutan nuitapaibu
mawa janus jatu maiwamisbu anu jawen mapu sa akin keyuxun 7ja
dikabi Jehové kenwanti jiwe jemaintin anuxun yushibu kenwain juni
betsa puin kinin chutamisbu inun jawen yuda jidabi yabukuti yushibu
Asera kenwanti tadi wakin ainbuaibun timaxunmisbun jiwe tibi dasibi
bedankin di axun jawen tude shadabu benanta manchinxun kuakin
keyunibukiaki.

8 Januxun Judén enabun mai pakea jidabi mae tibi anua maewan
Gueba nortejaida anua inun maewan betsa Beerseba surkidijaida
ja jabu jawenabu Diosbe janchaxuni peisbuma jau Jerusalén anu
benunbun xanen ibujaida Josfasin jatu yunua bei keyuabun januxun
Jehova kenwankin xeni ininipa jawenabu Diosbe janchaxunikabun
menuxunkubainmisbu jau chakabuwakin yamawatanunbun jawen
tsumabu Josiasin jatu yunua, bukubaunkin jaska jatu yunushina jawen
tsumabun akaibun, Jerusalén jidabi mekenika xanen ibu bexmas Josuén
jiwe dapi jawen mae jikiti xui yusmaudi yushibu chakabu jawen kenwanti
chi tapu jau dedakin di akin keyununbun jawen tsuma betsabu Josiasin
jatu yunua jaska jatu yunua akaibun 9jakia mati keyatapa medibi anuxun

xeni ininipa jabun kuaxunkubainmisbu jawenabu Diosbe janchaxunikabu
betsabube Dios kenwanti jiwe Jerusalén anu jau ana dayayamanunbun
jatu nemaimaxun jatubetan besti misi xaxa watiuma pikubainibukiaki.

10Yushibu Moloc daewakin kenwankin jatun bakebu juni inun ainbu
jiwea jatu kuaxunkubainmisbu jau ana kuakin menupakeyamaxanunbun
Ben-hinom napaku anuxun januxun menuti jau chakabuwakin yamawakin
keyununbun Josiasin jatu yunudia jaska jatu yunua jawaida akin keyuaibun
11 Judén enabu xanen ibujaidabun badi kenwankin caballo medibi
waxunkubainibu Jehova kenwanti jiwe jemaintin xui dapi janu Natan-mélecin
caballo jawen jiwe anuxun jatu mekexunmis ja caballo jatu tenanmakin
keyuxun januxun jawen badi kenwanti caballon tadanbainti Josiasin jatu
kuamakin keyumatan 12ja dikabi Ahazin jiwe masapa anu Judan enabu
xanen ibujaida betsa betsapabun jawen kenwanti chi tapu akubainibu inun
Jehova kenwanti jiwe jemaintin anu jawen juchi Manasésin ani dedakin di
axun teke teke akin pude pude axun paxku Cedrén namaki jau putanunbun
Josiasin jawen tsuma jatu yunua, jaska jatu yunua putakin keyuaibun

13Sid6n nawabun mekenika yushibu dios kayabima Astarté ainbu dami
kenwanti jiwe inun, Moab nawabun mekenika yushibu dios kayabima
Quemés dami kenwanti jiwe inun, Amén nawabun mekenika yushibu dios
kayabima Milcom dami kenwanti jiwe Judédn enabun jabun dananjaidabiaibun
Jerusalén badi juaikidi Mati Olivos surkidi machi buteaudi anuxun jau jatu
amanunbun Israelin enabu xanen ibujaida Saloménen dayakapabu jatu yunua
akea akenibu ja kenwanti jiwe tibi jau yamawanunbun Josfasin jatu yunua
deda deda akin keyunibukiaki. 14Ja dikabi ja jiwe wanibu chakabuwaibu anu
ana jiwe betsa benikin jau ayamaxanunbun yushibu ji dami keyatapa inun
mishki dami betsa betsapa ji kenwanti chibu nichinibu jau teke teke akin
chudi wanunbun xanen ibujaida Josfasin jatu yunua akin keyutan jau jawen
xantu anu yuda mawanibun xau jau janudi anunbun jatu yunudia adiaibun
15jabiaskadi mae betsa Betel anuxun kenwanti betsa dios kayabima medibi
wakin Nabatin juni bake xanen ibu Jeroboamnen yushibu betsa kenwanti chi
tapu waxun xeni ininti kuakin jawenabu Israelin enabu chakabuwamakubaini
ja chi tapu di akin keyutan mishpu watan chiwen menutan ja dikabi yushibu
Aserd dami waxun nichinibu di akin keyudiatan jau kuanunbun Josfasin jatu
yunuima akaibun

16 ana Josias chintunkain uinbaunkin Betel mati anu yuda mawa
janu jawen xau adumisbu mishki xui betsa betsapa bechitan xau dasibi
bixun Jeroboamnen chi tapu wani anuxun ja xau menukin keyukin jatu
chakabuwamakin jau atimapa wanunbun Josiasin jatu yunudia dasibi
Betel anuxun jatu yunua akin keyunibukiaki.

Jaska bebunkidi Diosun jancha yuixunika chanini Josiasin ja kene
bechimabu uinmaxun Diosun yuini Josiasin menekin keyutan 17jatu
jaska wamakin jatu yukakin:

—U unudan, ja shinanmati mishki jiwe pishta wanibu en uiainan,
¢jawamen?— jatu wa

mae Betel anu jiweabu junibun kemakin yuikin:

—Diosun jancha yuixunika Juddn enabun mai pakea anua juxun
jaska na chi tapukidi bebunkidi jakidi chanini keska Betel anua
min yamawakin axudan, ja mawa maiwanibu jawen xau adunibu
ikikiki— akabu

18 Josiasin ninkatan jatu yuikin:

—Jabiaska jenekanwen. Jau tsuan taska jawen xau
meyamaxanunbunan— ikaya

jaskawen taexun jawen xau inun Samaria anua Diosun jancha
yuixunikan xaudi jawa meabuma inibukiaki.

19-20 Samaria anuxun Jehova sinatamajaidakin mati keyatapa anuxun
jatun yushibu kenwanti jiwe tibi Israelin enabu xanen ibujaida betsa
betsapabun akubainibu anuxun yushibubube jawenabu janchaxunikabu
jatun chi tapu anuxun jau tenanunbun Josiasin jatu yunua jatu
tenankin keyuabu yushibu kenwanti chi tapu anuxun mawabun xau jau
kuakin keyununbun Josiasin jatu yunudiakubainaya jaska jatu yunua
akubainaibun jaska Betel anuxun ashian keskadi wakin yushibu kenwanti
jiwe tibi Samaria anua Josfasin yamawakin keyutan janua Jerusalén anu
ana chintunkainikiaki.

Josiasin shinanbaun Pascua jatu besimanikiaki, na janchadan
(2 Cr 35.1-19)

21-23 Januxun xanen ibujaida Josiasin jawenabu dasibi jatu yunukin:
“Jehové nukunabube yubakai janchai Moisin keneni jancha una medanua
nun ninkaima keska chibankin Egipto nawabu Jehovan nai tsuman jatun
juni bake iyuabu tenan keyukin nukun xenipabun bakebu dunkebaini
shinanmati Pascuadan, ja shinankin dasibi pewatan Jehova duawakin
kenwain nun jabe besixanaii”, jatu waidan, Josias xanen ibukunkaini
ma 18 afio kainkin jatu anikiaki. Jerusalén anuxun Jehovan nai tsuman
jatun xenipabun juni bake iyuabu tenanma jatu dunkebaini shinanmati
Pascuawen taexun Jehova kenjaidawai benimai besinibukiaki. Na
dasi xanen ibu unanepa yununikabubia jabutian jawa Pascua besiama
ikubainibu inun Israel inun Jud4 xanen ibui paxkadabeaibutian jaska
besi jenenibu Josiasin jawen shinan benawen Pascua besi jatu amakin
jawenduajaida wakin jatu taewamanikiaki.

Jehovan jancha Josiasin pe chibankin jeneama inikiaki, na janchadan

24 Jehova kenwanti jiwe anuxun jawenabu Diosbe janchaxunika
xanen ibu Hilquiasin Jehova jatube yubakai janchani unaki kenenibu
bechimawen taexun januxun jawen yunuti inun, jawen nemati inun, jawen

pe jiweti yusinti jancha uinkin chibankubainkin Josiasin axunkin Jerusalén
anuabu inun Jud4 mai pakea anu jiweabu juni inun ainbu mukayabu inun,
yushibubu yukakin unanmisbu inun, jatun jiwe anuxun jamapai dami
mishtin kenwanmisbu tibi bechitan jatu mebintan jatu chakabuwankin
yamawakin keyukubainkin 25 Jehovén jancha jaska Moisin unaki keneni
chanima ninkakin jawen shinan dasibiwen inun, jawen yushin dasibiwen
inun, jawen kushipa dasibiwen Josiasin ikunwankin jawen jiweakidi shinan
betsa watan xanen ibuaidan, uatian inibu inun jatian ja bebun ixanaibu
Josias pepa keska tsua betsa jayama inibukiaki, jatu binuadan.

26 Josfas jaskabiakunkainaya jawen juchi xanen ibujaida Manasésin
chakabujaida wakubainiwen taea Judan enabuki Jehova sinatankunkaini
Judan enabuki sinatani jeneama jawa daeama ikunkainaiwen taexun
27 Jehovan yuikin: “Jaska Samaria anuxun jatu yunuaibu Israelin enabun
ninkakin ea chibankubainabuma en jenebaini keska wakin Judan
enabudi putakin en jatu dananxanaii, ana jawa jatu nemaxunamadan.

Ja maewan Jerusalén en katubiani en dananxanaii, ana mekeamadan.
Jawen kenwanti jiwekidi: ‘En kena jayakunkainxanikiki’, akin en yuibiani
ja dikabi en mebinxanaii”, iwanan, yuinikiaki.

Jaskai Josias mawanikiaki, na janchadan
(2 Cr 35.20-27)

28-30 Josias xanen ibujaida jiweyuken Asiria nawa xanen ibujaida
medabewanun ika Egipto nawa xanen ibujaida Faraén jawen kena
Necao Jene Eufrateskidi jawen detenamenikabube kai xanen ibujaida
Josiasin jawen detenamenikabubetan nemanun ika kai Meguido anu
jatuki nukua jatube detenameaibun Faraén Necaon Josias bechitan
detekin tenanbainaya, januxun Josfasin xanen ibu bexmasbun jawen
yuda caballon tadanbaintiki nanetan Meguidokidia Jerusalén anu buxun
januxun maiwakin mishki xui anu jawen yuda datanibukiaki. Januxun
Josiasin juni bake Joacaz yudabun katuxun jawen epan xantukun xanen
ibujaida wakin Joacaz katunibukiaki.

Judan enabu xanen ibujaidabu ikaibukidi una betsa medan jatuki
kenemisbu jawen daya betsa betsapa Josias jiwexun akubainikidi jakidi
kenenibu jayaki.

Joacaz Judan enabu xanen ibujaida inikiaki, na janchadan
(2 Cr 36.1-4)

31 Joacaz 23 afio jaya Jerusalén anu xanen ibuima 3 uxe besti jatun
xanen ibujaida inikiaki. Jawen ewa Hamutal inikiaki, Jeremiasin bake
ainbu Libna anua kainidan. 32 Jakia jawen xenipabun apaunibu keska
chibankin Joacazin yunuchakakin chakabuwadianikiaki, jaska Jehovan
bechipaiamajaida akinan.

33Egipto xanen ibujaida Faraén Necao chintunkidankin Jerusalén anu
jau Joacaz ana janu xanen ibuyamanun achitan mai pakea Hamat anu
mae betsa Ribl4 anu Joacaz jatu bichimatan jatu mekematan januxun jau
jawenabun jatun mae anuxun jatun impuesto jau pakakubainunbun jatu
yunuchakayamakin 3,300 kilo plata mane inun 33 kilo oro mane tashipa
jau pakanunbun Judéan enabu dasibibu kushipawen Faraén Necaon jatu
yunujaidatan 34januxun Josiasin juni bake betsa Eliaquim katuxun jawen
epan xantukun Juddn enabun xanen ibu watan jawen kena betsa wakin:
“Joaquim”, watan jenebainkin Egipto anu Joacaz iyuima chipu jadia
Joacaz mawanikiaki.

35Fara6n Necaon jatu yuka chakayamaimawen taexun jawada juni
tibi jayabu xanen ibu bexmasbun tanaxun jabu ichapa jayabu ichapa jatu
yukakin jabu eskadabes jayabu eskadabes jatu yukabu mane plata inun
mane oro bixunun, iwanan, jawenabu jati yuka inanbaunkin plata inun oro
bixun xanen ibu bexmasbu jatu inankubaunaibun xanen ibujaida Joaquim
anu beabu Egipto anu Faraén Necao jau buxuntanunbun Joaquimnen jatu
yunua plata inun oro impuesto pakati buxun inankubainibukiaki.

Joaquim Judan enabun xanen ibujaida ikunkainikiaki, na janchadan
(2 Cr 36.5-8)

36 Joaquim 25 afio jaya Jerusalén anu xanen ibujaidanixun 11 afio
jatu yunukubainikiaki. Jawen ewan kena Zebuda inikiaki, Pedafasin
bake ainbudan, Ruma anua kainidan. 37Jakia jawen xenipabun apaunibu
keska chibankin Joaquimnen yunuchakakin chakabuwadianikiaki, jaska
Jehovan bechipaiamajaida akinan.

2 4 1Joaquim xanen ibujaidaitian nawa betsa Babilonia xanen
ibujaida Nabucodonosor juxun Juddn enabun mai pakea dasibi
anu jawen detenamenikabubetan jatu detekin xanen ibu Joaquim babu
watan inun kainmaken Nabucodonosorin yunuti jancha Joaquimnen
ninkakubainkin 3 afio jenekin jawen shinan betsa watan jawen yunuti
jancha ana chibankatsi ikama jeneaya 2 jaskaxanaibukidi Diosun
tsumabu jawen jancha yuixunikabu jatu janchamakin jaska waxanai
Jehovan bebunkidi jatu banabimaniwen taexun Juddn enabun mai pakea
ichakawakin chakabuwakubainunbun Caldea nawa yumetsubu inun,
Siria nawa yumetsubu inun, Moab nawa yumetsubu inun, Amén nawa
yumetsubu xanen ibujaida Joaquim anu Jehovan jatu yunukubainaya
3-4junibu jawa chakabu jayamabiaken Jerusalén anuxun xanen
ibujaida Manasésin jamen jatu detekin midima tenankubainkin
Jehova danankin chakabu betsa betsapa akubainiwen taexun jawen
bedubi Jehovan jatu putakin nichinkatsis ikaiwen taexun Judén enabu
ichakawakin yumetsukubainaibun jatian jatun chakabu Jehovan ana jatu
buaxunkatsi ikama inikiaki.

5Judan enabu xanen ibujaidabu ikubainaibukidi una betsa medan
jatu kenemisbu jawen daya betsa betsapa Joaquim jiwexun akubainikidi
jakidi kenenibu jayaki. 6 Joaquim mawa maiwabu jawen epan xantukun
Joaquimnen juni bake Joaquin Judan enabu xanen ibujaida taeaya

7Jene Eufrates anuxun Egipto nawa detenamenikabu maemakin
taewakin janida jatun mai pakea Egipto xanen ibujaidatun jatu achinibu
Babilonia xanen ibujaidatundi ana jatu mebinkin achibidankin Egipto
mai pakea kexa anu paxku napaku jawen kena Egipto paxku anu
achinkin Babilonia xanen ibujaidatun jeneimawen taea mai pakea betsa
ana jawen xanen ibu jayamawen taea Egipto nawa xanen ibujaida ana
jawen mae anua taxniama ikunkainikiaki.

Xanen ibujaida Joaquin inun jawen xanen ibu bexmasbube Babilonia
anu jatu iyunibukiaki, na janchadan
(2 Cr 36.9-10)

8Joaquin ma 18 afo jaya xanen ibujaidai taeshinxun Jerusalén
anu jatu yunui uxe dabe inun besti jatun xanen ibu inikiaki. Jawen
ewan kena Nehust4 inikiaki, Elnatan ainbu bakedan, Jerusalén anua
kainidan. 9Jakia jawen xenipabun apaunibu keska chibankin Joaquinen
yunuchakakin chakabuwadianikiaki, jaska Jehovan bechipaiamajaida
akinan.

10-12 Joaquin xanen ibuaitian Nabucodonosor Babilonia xanen
ibujaidakin jatu yunukubaini ma 8 afio kainkin Nabucodonosorin
detenamenikabu ichapabu jau Jerusalén achinunbun jatu yunua
beshinxun Jerusalén kebauni nati itan achi taewakin pia bishku
bishku akin maxax tunku puta puta akin jashi uden uden akin jatun
mae mishki kenebaunibuki mai manchinkin taewaibun jatun xanen
ibujaida Nabucodonosor jui jatuki nukutushiaya Joaquinen jawa jatu
maematiduma unainwen taea Judan enabu xanen ibujaida Joaquin inun,
jawen ewa inun, jawen dayadu xanen ibu bexmasbu inun, jawenabu
xanen ibu bexmasbu inun, juni unanepabu jatube june janchamisbu
Jerusalén anua taxnibaini Babilonia xanen ibujaida bebun mapuabun jau
jatu achinunbun jawen detenamenikabu yunua jatu achixun jawa jatu
ichakawakin meama mekekubainaibun

13 Jerusalén medan jikixun Jehova kenwanti jiwe anuxun pei jexe
inun mabu kadujaida dasibi bixun xanen ibujaidatun jiwe anuadi jikixun
pei jexe inun mabu kadujaida dasibi bidiaxun Jehovan kenwanti jiwe
jawenduajaida wakin xanen ibujaida Saloménen jatu yunua orowen jiwe
uke medan dasibi napuxbaunibu inun jawen kenwanti mabu dasibi jatu
bepux keyumani jau babekin keyununbun xanen ibu Nabucodonosorin
jatu yunua janu jikixun oro dasibi babe babe akin keyuxun jatun
xanen ibujaida inanibukiaki, jaska Jehovan bebunkidi jatu yuini keska

wakinan. 14-16 Jerusalén anua jatu achikanxu jau Babilonia anu jatu
iyununbun jawen detenamenikabu Joaquin inun, jawen ewa inun, jawen
ainbuaibu inun, jawen xanen ibu bexmasbu jabun mae yunumisbu dasibi
Nabucodonosor jatu yunua jatu iyuaibun,

chipu ja kachu Jerusalén anu jiweabu midima yudabu xanen ibubu
dasibi inun, detenamenika pepabu inun, mabu wanikabu dasibi inun,
mane dayamisbu dasibi jatu achikin ichawaxun 10,000 tana keyuxun
7,000 xanen ibu bexmasbu inun 1,000 mabu wanikabu inun, mane
dayamisbu ja dikabi juni kushipabu detenameti tapintidubu Babilonia
anu jau jatu iyununbun Nabucodonosorin jatu yunua jatu iyuaibun
yudabu jabu jawauma nuitapajaidaibu besti jatu jenebainibukiaki.
17 Januxun jawen juchin betsan bake maxku Matanias Babilonia xanen
ibujaida Nabucodonosorin katuxun Judan enabun mai pakea xanen
ibujaida watan jawen kena betsa wakin kenakin: “Sedequiaski”, atan
janua jawen mae anu kanikiaki.

Sedequias xanen ibujaida inikiaki, na janchadan
(2 Cr 36.11-16; Jer 52.1-3)

18 Sedequias 21 afio jaya xanen ibujaidai taeima Jerusalén anu 11
afio jatun xanen ibu inikiaki. Jawen ewan kena Hamutal inikiaki,
Jeremfiasin ainbu bakedan, Libna anua kainidan. 19Jakia jawen betsa
Joaquinen akubaini keska Sedequiasin chakabuwadiakubainaya Jehovan
bechipaiama 20jatuki sinatakin Jerusalén inun Judédn enabun mai pakea
anua mekekin Jehovan ana jabukidi shinanma jatu putanikiaki.

Nabucodonosorin Jerusalén ana achinikiaki, na janchadan
(Jer 39.1-7; 52.3-11)

Chipu ana Sedequiasin enabu pai ichakubaini: “En ana kushipaki”, ikin
shinanyan Babilonia xanen ibujaida Nabucodonosorin jatu ichakawani ja
shinankin jawen yunuti jancha dananikiaki.

25 1Sedequias xanen ibujaidani ma xaba 10 inun, uxe 10 inun,

9 afio kainaitian Jerusalén ana achi keyukin yamawanun ika
Nabucodonosorin jawen detenamenikabu dasibi iwei Jerusalén anu
kematan mae jidabi kebaunxun benanta jatun tadi jiwe puntebaunimaxun
unanxubida jatu achikubainun, iwanan, mishki kenebaunibu anu
mapuabu jatu detekin jatiditun pia ichapa bishku bishku akubainaibun
uxe ichapa kaya janu mapekebain jatu tenanxanun, iwanan, xaba tibi
inun meshu tibi mai bebidan bebidankin maewan mishki kenebaunibu
anu mai damanchinbaunkin maspuwabaunaibun 2-3ja maewan achinun
ika jaskabidanimabutian ma Sedequias xanen ibui xaba 9 inun, uxe 4
inun, 11 afo kainaitian Jerusalén medan jawa ana piti jayama dasibibu
buni pae tenejaidai pikukubaini ma mawakatsis ikaibun 4 Caldea nawa

detenamenikabun jatu detekatsi ikin jatiditun jatu kexebaunabun
jatiditun mae mishki kenebaunibu anu jikinun ixun kini wakin xui
watan jikiaibun jabiatiandi Sedequias inun jawen detenamenikabu

dasibi paxai kene dabe namakis anu xui betsa beputiya bepentan meshu
medan xanen ibun bai janu jua pepa jawendua banamisbu baiwen Caldea
nawabun uinbiaibun june jatu dunkebaini Jene Jorddn napanpakidi bai
kanwen kushibaini paxaibun 5jakia Caldea nawabu detenamenikabun
xanen ibujaida Sedequias junei kai bechitan chibain kushidiabain
Sedequiasin detenamenikabu dasibibun jatun xanen ibu jene keyubaini
paxaibun Jeric6é napanpa anu jaki nukutan 6 Caldea nawabun Sedequias
achitan mai pakea Hamat anu mae betsa Ribl4 anu Babilonia xanen
ibujaida anu iyuabu januxun jawen kupiti Nabucodonosorin Sedequias
yuitan 7januxun Sedequiasin bedubi jawen juni bakebu jau jatu tesen
keyununbun Nabucodonosorin jatu yunua jatu tesen keyutan Sedequiasdi
jawen bedu tsekaxun mane dispi chiwetameyawen menextan Babilonia
anu jau iyununbun Nabucodonosorin jatu yunua Babilonia anu Sedequias
iyuxunibukiaki.

Jehova kenwanti jiwe mabu bitan jawen jiwe
kuanibukiaki, na janchadan
(2 Cr 36.17-21; Jer 39.8-10; 52.12-30)

8 Nabucodonosor Babilonia xanen ibujaidakunkaini ja xaba 7 inun,
uxe 5 inun, 19 afio kainaitian Babilonia xanen ibu bexmas jatun xanen
ibujaida mekenikabu yununika jawen kena Nebuzaradan detenamenikabu
ichapabube Jerusalén anu ana bei jikixun 9Jehova kenwanti jiwe inun,
xanen ibujaidatun jiwe jawendua inun, dasibi yununikabun jiwe ewapa
jawendua tibi chiwen kuakin keyutan 10januxun detenamenikabun
Jerusalén mishki kenebaunibu chakabuwai dayajaidakin atimas
bedankin keyuaibun 11Jerusalén anu jabu nuitapai bashikuimabu
inun, jabun Babilonia xanen ibujaidatun yunua chibainbu inun, mabu
wanikabu texeimabu Nebuzaradanen jatu ichawaxun Babilonia anu jau
jatu iyununbun jawen detenamenikabu ichapabu yunua dispiwen jatu
nexa nexa akin keyuxun Babilonia anu main jatu iyuaibun 12jau jabun
januxun uva nishi bai inun yunu bai jau dayakin takushkubainxanunbun
nuitapajaidaibu besti Juddn mai pakea anu Nebuzaraddnen jatu bashitan

13januxun Caldea nawabu detenamenikabun Jehova kenwanti jiwe
kuadiama jawen mabu Babilonia anu bukatsi ichawaxun jawen bronce
chibu keyatapa dabe inun, jawen bronce unpax aduti ewapajaida inun,
jaki aduti tsaunibu tekekin chudi watan 14jabiaskadi wakin jabu bukatsi
jaki mapu ichawamisbu inun, jatun pala inun, jawen bin yumen mexteti
tsisuda inun, beati ewapa inun, dasibi bronce mabu betsa betsapa Dios
kenwanti jiwe anua bikin ichawakin keyuaibun 15ja dikabi jatun xanen

Las Escrituras en Kashinawa del Pert; 1a ed. © 2016, Wycliffe Bible Translators, Inc.



2 Reyes 25 400

ibujaida mekenikabu yununika Nebuzaraddnen oro mabu inun, plata
mabu dasibi inun, jaki ininti kuamisbu inun, kencha betsa betsapa
ichawatan Babilonia anu jatu bumanikiaki. 16 Ja Jehova kenwanti jiwe
chibu dabe inun, jaki unpax adukin meketi ewapa inun, jaki unpax
manexun tsaunti jau anunbun xanen ibujaida Saloménen jatu yunua
anibu jawen xankama pisakin tsuan tanakin binitiduma inikiaki. 17Janua
ja mane bronce chibu dabe jawen keyatapa 8 metro binua jaya ja mamaki
desua dabeki mane bronce maiti jawendua jatia masua mistunibu

jaya ja mane bronce maiti dabeki bimi mane bronce dami waxun
duntanibukiaki, jaska dabes wakinan.

Babilonia anu Judan enabu jatu iyukin keyunibukiaki, na janchadan

18 Xanen ibujaida mekenikabu yununika Nebuzaradénen jatundi
jawen detenamenikabu yunukin Jerusalén anu yudabu bashikuimabu
jatu ichawamakin jawenabu Diosbe janchaxunika xanen ibu Seraias
inun, jawenabu Diosbe janchaxunika xanen ibu ja kachu Sofonias
inun, Jehova kenwanti jiwe jikiti xui beputi mekenikabu dabe inun
besti inun, 19detenamenikabu mekemis xanen ibu inun, Judan enabu
xanen ibujaida dayaxunmisbu 5 bashikuimabu inun, jawen xanen
ibu detenamenika waxunun, iwanan, jatun jatu katumis xanen ibu
bexmas inun, 70 junibu dasibibun unainbu Jerusalén anu bashikuima
jiweabu bechitan 20-21achikin jatu ichawaxun mai pakea Hamat anu
mae betsa Ribl4 anuxun Babilonia xanen ibujaida manayuaya janu
Nebuzaradénen jatu iyuxun jawen xanen ibujaida bebun jatu nichian jau
jatu detekin tenanunbun Babilonia xanen ibujaidatun jatu yunua jawen
detenamenikabun ja 82 junibu tenan keyunibukiaki.

Jaska wakin Judan enabu achixun jawen mai pakea anua chaijaida jatu
iyunibukiaki.

Jabu bashikuimabu Egipto anu paxai keyunibukiaki, na janchadan
(Jer 40.7-10; 41.1-3, 16-18)

22 Jatu jaska wabainkin yudabu bashikuimabu jau jatu
yunukubainxanun Safanen baba Ahicamnen juni bake Guedalias katuxun
Babilonia xanen ibujaida Nabucodonosorin Juddn xanen ibu mekenika
watan jawen detenamenika dasibibu Babilonia anu jatu iyuimaken
23 Judan enabu detenamenikabu paxai juneimaxun jaskakidi banabitan
taxnibidani Guedaliasbe janchanun ika detenamenikabu xanen ibubu
Netaniasin juni bake Ismael inun, Caréahn juni bake Johanan inun,
mae Netofa anua Tanhtmetin juni bake Serafas inun, mae Maacé
anua juni betsa jiwenitun juni bake Jaazanias jabun chibanmisbube
Mispé anu buabu 24 Guedaliasin jatu yubakin yuikin: “Caldea nawabu
xanen ibu bexmasbuki dateyamakubainkanwen. Nukun mai pakea anu

bashikuima nenu jiwexun Babilonia xanen ibujaidatun jancha ninkakin
chibankubainxankanwen. Jaskai man pei jiwekunkainxanaii”, jatu
waima

25janua 7 uxe kaya Judan enabu xanen ibujaidatun enabu Elisamén
baba Netanias juni bake Ismael 10 junibube Mispé anu jikixun xanen
ibu mekenika Guedalias inun, Juddn enabu jabe dayamisbu inun, Caldea
nawabu jabube jiweabu jatu detekin keyuabu 26jatu jaska wabu bana
ninkabauni Caldea nawabuki datejaidai jatun mabu pewakin keyutan
mabu ichapayabu inun, mabu eskadabesyabu inun, detenamenikabu
xanen ibubu paxai Egipto anu jiwei bunibukiaki.

Babilonia bichiti jiwe anua Joaquin taxnimaxun jawen benimakin
duawanibukiaki, na janchadan
(Jer 52.31-34)

27Judan enabun mai pakea anua xanen ibu Joaquin iyunibu xaba
27 inun uxe 12 inun 37 afio kainaitian Babilonia anua xanen ibujaida
bena Evil-merodacin jatu yunukin taewai Joaquinwen nuikin bichti jiwe
anua taxnimaxun 28jawen nuikin duawakin Babilonia anu xanen ibubu
Nabucodonosorin jatu iwebidanbidankin jatu ichawani Evil-merodacbe ja
dapi tsaubaunabu anu Joaquin xanen ibun tsauti dapi jabe ketaxamekin
betsa xekatan jatu binumakin ja dapijaida Joaquin tsauntan 29bichiti
jiwe anuxun tadi sawemis pekamatan jawen xanen ibun tadi Joaquin
ana sawemakin duawakin jatixun jiweaitian jiwemaxun xaba tibi
xanen ibujaida Evil-merodacbetan pimakubainikiaki. 30 Ja dikabi janu
jiweyuken pe jiwemakin xaba tibi Babilonia xanen ibujaidatun duawakin
jawen jamapai tibi inankubainikiaki.

